
    Amamaren etxeko zakarrontzian gnomo bat agertu da eta, harrezkero, Nur zoriontsua da. Aitonak uste du arratoi bat dela, eta zepoak jarri eta jarri ari da. Bien bitartean, Nur, Ainara, Noelia, Unai eta Peio jolas eta jolas ari dira Finn-ekin, irlandar gnomoa, eta haien abenturetako lagunik hoberena izango da aurrerantzean.

  Nur dut izena.


  Ez Noor, ezta Nour ere.


  Nur, soil soilik.

  Nire herriaren izena zail samarra da esaten. Larrabetzu.


  Amarekin eta Babarekin bizi naiz; aita esan nahi du arabieraz. Hirurok bakarrik.


  Ez daukat ez anaiarik ez arrebarik, baina baditut lagunak. Hirukiak, batez ere; hiru dira, jakina: Noelia, Ainara eta Unai.


  Peio ere badago, hirukiak eta ni baino handiagoa, eta indartsuagoa.


  Aitona ere badut, aitite, gauzak asmatzen dituena.


  Eta amama ere bai, eleberriak idazten dituena.


  Eta osaba bat, ordenagailuz sekulako marrazki politak egiten dituena. Ez diot «osaba» deitzen. Aritz deitzen diot, Aritz soilik.


  A, eta birramona ere bai, birra, koadroak margotzen dituena.


  Beste birra bat ere badut, baina ez da Larrabetzun bizi.


  Eta txakurrak Kuka du izena. Nirea da, baina aitonaren eta amonaren etxean bizi da, gurea baino handiagoa da-eta; eta lorategia du gainera, amamak oihana dirudiela esaten badu ere. Ez dakit zergatik.


  Eta ez dakit zer gehiago kontatu nitaz.


  1. Mandar gnomo bat zaborretan


  Gaur goizean sentipen bitxi bat du Nurrek, esnatzean. Begiak zabaldu ditu bat-batean, eta badaki egun berezia izango dela gaurkoa. Batzuetan gertatzen zaizkio horrelakoak; badaki ohi ez bezalako zerbait gertatu behar duela. Urteak betetzen dituen egunean, edo Eguberri egunean, edo irtenaldi bat duen egunean, adibidez, horrelako sentipena izaten du. Gaur egun normala da, ordea, orain dela astebete oporretan badago ere eta oporretan urtearen gainerakoan ez bezalakoak badira ere gauzak.

  Salto batez jaikitzen da, eta gurasoak oraindik lotan dauden begiratzera joaten da. Lotan daude. Pertsona nagusiei ikaragarri gustatzen zaie ohean geratzea. Ez daki zergatik. Gauzak hain entretenigarriak izanda… eta gauza pila bat dago egiteko! Bizikletan ibili, patinetan ibili, igeri egitera joan, forma bitxiko harriak bilatu eta aurpegiak margotu haietan, plazako aulki batean eseri eta lagunekin haziak jan.


  Armairua zabaldu eta galtza batzuk aukeratzen ditu, gehien gustatzen zaizkionak, eta loreak margotuta dituen laranja-koloreko elastiko bat. Gona bakero bat ere asko gustatzen zaio, baina bizikletan ibiltzeko erosoagoak dira galtzak. Zorte handia da dagoeneko bakarrik janzten jakitea. Lehen amak janzten zuen, eta hark aukeratzen zuen zer jantzi, baina orain handiagoa da, eta gustatzen zaiona baizik ez du janzten.


  Bainugelara joan eta katuen moduan garbitzen du aurpegia, Babak esaten duen bezala. Ez du ulertzen zergatik garbitu behar den goizero. Bart gauean bainatu zen, gainera, eta ez du zikintzeko astirik izan, lotan egon da-eta denbora guztian. Ilea orrazten du, eta zintak dituen tiraderan laranja-koloreko zinta bat bilatzen du, elastikoaren kolorearekin ongi jo dezan. Ikaragarri gustatzen zaizkio ileetarako zintak, eta baita «pirata» zapiak ere. Hiru ditu: bat arrosa-kolorekoa, beste bat zuria, eta beste bat lila-kolorekoa xaflatxo distiratsuekin.


  —Eta orain? Zer egin? —galdetzen du bere baitarako.


  Gurasoek ez diote uzten goizean telebista ikusten. Aurpegia koadro baten modukoa geratuko zaiola esaten diote. Ez du ulertzen zergatik Bere lagun batzuek egun osoa ematen dute telebistari begira, eta ez dituzte aurpegiak karra-tuak. Koadernoak eta kolorezko arkatzak atera eta marrazten hasten da. Marraztea asko gustatzen zaio. Etxeak oso ongi ateratzen zaizkio, eta pertsonak ere bai, neskak batez ere, ile luzea edo motza, kizkurra edo leuna marraztu die-zaiekeelako. Eta zintak eta paineluak jarri.


  Denboratxoa darama marrazten, gurasoak jaikitzen ari direla entzuten duenerako. Bazen garaia! Erlojuari begiratzen dio. Zazpi urte zituenez gero badaki ordua irakurtzen. Zortziak eta erdi dira, eta esango litzateke goiz osoa igaro dela.


  Eta oraindik ez da ezer berezirik gertatu.


  Gurasoek ezustekoren bat izango dute presta-tuta, beharbada.


  Zinemara eramatea pentsatu dute, agian.


  Edo baliteke hirukien urtebetetzea izatea eta berak ahaztuta edukitzea.


  Ezin dio jakin-minari eutsi, eta magdalena bati hozkadak ematen ari da. Babak laranja-ura eta ogia gurinarekin eta eztiarekin eta kakao katilu handi bat gosaldu behar duela esaten dio beti. Berari magdalenak gehiago gustatzen zaizkio, ordea.


  Uf! Zeinen geldiro mugitzen diren erlojuaren orratzak!


  Telefonoak jotzen du, eta korrika joaten da hartzera. Beretzat da. Beretzat da, seguru.


  Hasieran ez du ulertzen zer esaten dion amonak.


  —Zer esaten duzu, amama?


  —Irlandar gnomo bat dagoela zaborretan —erantzuten dio amamak.


  —Zer da hori? —galdetzen dio Nurrek.


  —Iratxo bat.


  —Handia?


  —Ez. Iratxoak txikiak dira beti —azaltzen dio amamak.


  —Eta non dago?


  —Zaborretan. Esan dizut.


  —Eta zergatik dago zaborretan? —galdetzen dio Nurrek berriro.


  Ez du ulertzen zertan egon litekeen iratxo bat aiton-amonen zaborretan. Iratxoak basoan bizi dira, hada maitagarriak bezala. Hori edonork daki.


  —Ez dakit —erantzuten dio amamak—. Galdu egingo zen, beharbada.


  —Ikustera joan naiteke?


  —Jantzita zaude?


  —Bai.


  —Gosaldu duzu?


  —Bai.


  —Ba, etorri.


  Nurri kosta egiten zaio gurasoak aitonaren etxera joaten uzteko konbentzitzea.


  —Oso goiz da oraindik.


  —Utziozu bake pixka bat amamari —esaten du amak—. Beti traba egiten ari zatzaizkio-eta.


  —Berak deitu dit baina! —erantzuten dio protesta eginez Nurrek.


  —Itxaron ordu erdi —esaten dio berriro Babak.


  —Ohea egin eta gela jaso behar duzu, gainera —gogoratzen dio amak.


  Nur lasterka joaten da gelara. Lumatxa luzatu, gauzak plastikozko kaxa handi batean sartu eta, gero, ohe azpian gordetzen du kaxa. Ez du ulertzen zergatik tematzen diren nagusiak gauzak jaso behar horrekin. Gero berriro atera be­har dira-eta!


  —Ordu erdia igaro da? —galdetzen du, burua bainugelako atetik sartuz.


  —Ez.


  Amak ilea garbitu du eta burua zapi batean bildua du, turbante baten moduan. Liburu batean ikusia du Afrikan emakumeek turbanteak erabiltzen dituztela, eta grazia ematen dio. Ama­maren zaborretako iratxoak ere turbantea izango ote du.


  —Amatxo, nolakoak dira Mandar gnomoak?


  —Berdeak.


  —Den-dena berde?


  —Ez, jantziak bakarrik.


  —Turbanterik badute?


  Amak begiratu egiten dio eta keinu bitxi bat egien du. Zer erantzun ez dakienean keinu bitxiak egiten ditu beti. Edo erantzun nahi ez duenean. Atzo ere keinu horixe bera egin zuen, haurrak nola egiten ziren galdetu zionean.


  —Ordenagailuan ibil naiteke?


  —Zertarako?


  —Irlandar gnomoak nolakoak diren ikusteko.


  —Galdetu Babari.


  Babak baietz esaten du, ordenagailua pizten du, Interneten sartu eta «irlandar gnomo» idazten du. Nurrek esaten dio uzteko berari bilatzen. Handia da, eta badaki nola erabiltzen den ordenagailua. Babak amatxok egin duenaren antzeko keinua egin du, eta sukaldera joan da, gosaltzera.


  Hara! Irlandar gnomo pila bat dago.


  Ia denak zaharrak dira. Bizar zuria dute eta berdez jantzita ibiltzen dira. Ez dute turbanterik, kapelu gorri, puntazorrotz bat baizik. Badira beste batzuk kapelu bat dutenak, berdea hura ere, eta biolina jotzen aritzen direnak, Amamaren zaborretan bizi dena ere biolin-jolea ote da? Sekulako gogoa du ezagutzeko, eta berriro galdetzen du ea erdu-erdia igaro den.


  Azkenean irteten uzten diote.


  —Kontuz kalea igarotzean —esaten dio babak.


  —Begiratu ondo ezkerrera eta eskuinera, ea autoren bat datorren —gogoratzen dio amatxok.

  Gauza bera esaten diote beti. Ez daki zergatik. Bera kontuz ibiltzen da beti, eta ondo begiratzen du kalea gurutzatu baino lehen.


  Aititeren eta amamaren etxea kaleaz beste aldean dago. Ipuinetan agertzen diren etxeak bezalakoa da: zuria, teilatu gorriduna, eta leihoetan eta hormetan loreak ditu. Atean aldaba handi bat du. Txirrina ere badute, baina berak aldaba nahiago. Txikiagoa zenean ez zen iristen, baina orain bai. Indarrez jotzen du atea, eta berehala agertzen da amama.


  —Non dago iratxoa? —galdetzen dio Nurrek.


  —Musurik ez dago gaur? —galdetzen dio amamak.


  Jende nagusia oso musu-zalea da, eta berari ez zaio gustatzen musu ematea. Hartzea ere ez. Baina, behingoagatik… Musua ematen dio eta lasterka sartzen da sukaldean.


  —Non dago? —galdetzen dio urduri.


  —Hortxe, zaborretan. Ez diozu entzuten?


  Amamak hatza ezpainetara eraman du, isilik egon dadin, eta elkarri begira geratzen dira biak. Adi-adi. Paper-hots batek ikara eragiten dio Nurri, eta lasterka ateratzen da sukaldetik kanpora. Izututa dago.


  Eta gnomo erraldoi bat baldin bada?


  Eta ez baldin bada gnomoa, piztia ikaragarri bat baizik?


  Herensuge bat… edo hartz bat, edo?


  —Ez izan beldurrik —esaten dio amamak—. Ez dizu ezer egingo.


  Nur ez dago oso seguru.


  —Txiki-txikia da, honelakoa… —esaten dio amamak, hatz lodia eta erakuslea pixka bat zabalduz.


  Denboratxo bat behar du oraindik berriro sukaldean sartzera animatzeko. Ongi pentsatuz gero, ezin du herensugea izan, gauza jakina baita herensugeak oso piztia handiak direla. Eta hartzak ere bai.


  —Ikusten bazaitu —esaten du amamak—, zu baino gehiago izutuko da, gainera.


  —Ikus dezaket? —galdetzen dio.


  Azkenean berriro sukaldean sartzeko adorea hartzen du.


  —Ez dut uste —esaten dio amamak—. Ni ahalegindu naiz, baina oso bizkorra da, eta zabortegiko atea zabaltzen dudan bezain laster, ihes egiten du korrika.


  Bera, ordea, amama baino askoz ere bizkorragoa da —pentsatzen du Nurrek bere baitarako—, eta ez du uste ihes egiteko astirik emango dionik. Aski du une batez geldirik egotea, iratxoak alde egin duela uste dezan, eta gero kolpetik zabaldu zakarrontzia dagoen armairuaren atetxoa. Amamari keinu bat egiten dio, ezer esan ez dezan. Geldi-geldi geratzen da, arnasa sakon hartzen du, eta ZASTA! Harraska azpiko bi ateak zabaltzen ditu.


  Amamak arrazoia. Gnomoa oso bizkorra da. Zakarrontzian ez da zaratarik entzuten. Baina ez da gehiegi hurbiltzen, badaezpada ere.


  Eskuargi bat behar du. Lehenago bururatu behar zitzaion hori, eta ohe-mahaian daukana ekarri. Gauez esnatu eta ura edatera sukaldera joateko erabiltzen du. Lehen gurasoei deitzen zien, baina zortzi urte bete zituenez geroztik ez die deitzen. Eskuargia balu, bazuen zakarrontzia dagoen armairuan begiratzea, gehiegi hur-bildu gabe.


  —Amama, eskuargirik baduzu? —galdetzen dio.


  —Nik ez, baina aititek seguru izango du —erantzuten dio amamak.


  —Eta non dago aitite?


  —Oihanean.


  Nur laster batean joaten da lorategiko atera eta zabaltzen du. Kuka beste aldean dago zain, eta pozez zaunka eta inguruan biraka hasten zaio.


  —Aitite! —egiten dio oihu Nurrek.


  Kuka zaunka eta biraka ari zaio.


  —Ixo, Kuka! Ez didazu entzuten uzten! Aitite! —egiten dio oihu berriro.


  —Kaixo!

  Aitite lorategiko bidetik dator, eta eskua jasoz agurtzen du. Ondo begiratuta, ordenagailuan ikusi dituen iratxoen antz pixka bat badu. Bizarra du, nahiz eta ez izan haiena bezain zuria Eta handiagoa da, jakina. Baina berdez jantziko balitz eta kapela puntazorrotz bat jarri, irlandar gnomoen berdin-berdina izango litzateke.


  —Aitite, eskuargi bat baduzu?


  —Zertarako nahi duzu? —galdetzen dio aititek.


  —Zaborretako gnomoa ikusteko.


  —Zer ikusteko?


  —Zaborretan dagoen irlandar gnomoa ikus­teko —esaten dio berriro Nurrek.


  Gezurra dirudi zenbat errepikatu behar zaizkien gauzak pertsona nagusiei.


  —A, bai… gnomoa…


  Aititek irribarre egiten ez eta ez du ezer esaten. Etxean sartzen da, Nur eta Kuka ondoren dituela, eta traste-kaxa batean gorderik duen eskuargi bat ateratzen du.


  —Ez dut uste ikusi ahal izango duzunik —esaten dio.

  Nurrek eskuargia hartu eta sukaldera joaten da berriro. Ikusiko ez du! Zertarako dira, bada, eskuargiak? Baina iratxoaren arrastorik ere ez. Kukak burua zakarrontzian sartzen du eta ia botatzen du lurrera.


  —Egon geldi! —egiten dio oihu—. Gnomoa izutuko duzu!


  Kukak ez dio jaramonik egiten, ordea. Zaborra egoten den armairuan jarraitzen du bila eta bila, eta isatsa mugitzen du, zerbaiten bila ari denean ohi duen bezala.


  —Berriro etorri arte itxaron beharko duzu —esaten dio amamak.


  Nurrek desilusio pixka bat du. Gustatuko litzaioke gnomoa ikustea. Eta zerbait ikusi duela iruditzen zaio, gainera. Txano-punta iruditu zaio, korrika. Seguru dago. Baina… ez zen gorria. Berdea zen.


  Lagunei esan behar die zer ikusi duen, eta amamari eskatzen dio deitzeko amari, eta esateko hirukien etxera joan dela. Behin ez zion ezer esan, eta asko haserretu zen.


  Hirukiek ere zaborretako irlandar gnomoa ikusi nahi dute, eta laurak itzultzen dira aitonaren eta amonaren etxera. Amamak esaten die, ordea, gaur ezin izango dutela ikusi, asko izutu dela eta ezkutaturik egongo dela nonbait.


  Horrela, bada, bizikletak hartu eta itzuli bat egitera joatea erabakitzen dute.


  2. Aititeren trikimailuak


  Siesta-garaia da, eta Nurrek itxaron egin behar du aitonaren eta amonaren etxera joan baino lehen. Berak ez du siestarik egiten. Lehen bai, txikiagoa zenean, baina orain ez du siestarik egiten.


  —Oraindik ezin duzu joan —esan dio amak—. Badakizu aitona eta amona oso berandu oheratzen direla gauean, eta bazkaldu ondoren atsedentxo bat hartzea gustatzen zaiela.


  Ez dut zaratarik egingo… —saiatzen da berriro Nur—. Haiek esnatu bitartean margotzen edo irakurtzen edo telebista ikusten egongo naiz.


  —Ez.


  —Orduan… Ezin dut joan?


  —Ez.


  Amatxok keinu bitxia egin du, eta bere gelan sartu da. Babak denbora darama han sartuta.


  Jende nagusiari ikaragarri gustatzen zaio ezetz esatea. Zergatik ote da?


  Eta zer egingo dut nik bitartean? —galdetzen du Nurrek bere baitarako.


  Bainugelara joan eta ilea eskuilatzen du. Eta zinta aldatzen du. Laranja-koloreko elastikoa makarroien tomatez zikindu zaio, eta arrasto zuri-gorrizko beste bat jantzi behar izan du. Zinta txuri bat aukeratu du.


  Eta amatxoren ezpainetako margoaz ezpainak margotzen ditu. Oso margo argia da, eta igarri ere ez da egiten ia.


  Eta patxuli usain pixka bat botatzen du.


  Eta tximeleta distiratsuzko eranskailu batzuk jartzen ditu azkazaletan. Txiki-txikiak dira, eta kosta egiten zaio azkazal bakoitzaren erdi-erdian bana jartzea. Hatz txikikoa da zailena.

  Gurasoen logelako atetik sudurra sartzen du. Seko daude. Ez du ulertzen nola lo egin dezaketen egunez. Zerua urdin-urdin dago eta bero egiten du; eta esnatzen direnerako gaua izango da berriro. Hori denbora alferrik galtzeko modu ergela! Babak siesta gauza ona dela esaten du.


  Jakina, Baba eta amatxo gaueko ordu txikietan oheratzen dira. Berari ere gustatuko litzaioke berandu arte esnatuta geratzea, baina ez diote uzten. Handitzen denean inork ez dio aginduko zer egin behar duen, eta ahal duen beranduena oheratuko da.


  Amamari telefonoz deitzea erabakitzen du.


  —Amama, siestatik esnatu zara?


  —Bai —erantzuten dio amamak—. Oraintxe bertan, telefonoak jo duenean.


  —Irlandar gnomoa ikustera joan naiteke?


  —Bai, jakina…


  —Banoa oraintxe!


  Lasterka doa gurasoen gelara. Amatxok leihoaren aldean egiten du lo, eta ohearen itzuli osoa egin behar du. Amatxo errazago konbentzitzen da Baba baino.


  —Amamak esan du joateko bere etxera, nahi badut —esaten dio belarrira xuxurlaka.


  —Ezin al duzu pixka bat itxaron?


  Amatxok ez ditu begiak zabaldu. Sonanbulua ematen du. Nurri amari sudurrean kilimak egiteko gogoa ematen dio, lehengoan herriko plazan aurkitu zuen txori-lumarekin.


  —Amamak esan du joateko, nahi badut.


  —Kontuz ibili kalea igarotzean. Eta hartu giltzak eta itxi ondo atea.


  Hanka-puntetan ateratzen da, olanazko oinetakoak janzten ditu; superrak dira. Erosi berritan superragoak ziren oraindik; baina orain, hainbeste aldiz garbitu ondoren, ez dute lehen bezain zuriak ematen. Baina lasterka egiteko oinetakorik onenak dira oraindik ere, eta lasterka jaisten da eskaileretan behera.


  —Irlandar gnomoa zaborretan dago oraindik? —galdetzen dio amamari, hark atea zabaldu bezain laster.


  Ez da erantzunaren zain geratzen, eta sukaldera sartzen da. Zabortegiko atera joan eta belarria jartzen du. Ezer ez da entzuten. Iratxoa ere siesta egiten egongo da beharbada; litekeena. Badaezpada ere, armairuko atea zabaltzen du.


  —Zer da hau? —galdetzen dio Nurrek amamari.


  Zakarrontziaren ondoan ordu arte inoiz ikusi gabeko traste bat dago. Gantxo handi baten itxura du.


  —Zepo bat da.


  —Zertarako da?


  —Saguak harrapatzeko —azaltzen dio amamak.


  Nurrek atzera egiten du.


  —Saguak daude? —galdetzen dio izuturik.


  —Hori esaten du aititek —jarraitzen du amamak—. Sagu handi-handi bat dagoela esan du.


  —Nola daki berak?


  —Sagar bat hortzaka eginda aurkitu duelako. Atzo ogi puska bat zegoen arropa garbitzeko makinaren ondoan.


  —Zergatik zegoen han?


  —Saguak eramanda, nonbait, baina ezin izango zuen zirrikitutik pasatu.


  —Zein zirrikitu?


  Amamak arropa garbitzeko makinaren eta zaborra gordetzeko armairuaren arteko zirrikitua erakusten dio.


  Nur une batez begira geratzen da. Nola igaro daiteke sagu gizen bat horren leku estutik?


  —Nola igaro daiteke sagu gizen bat horren zirrikitu estu batetik? —galdetzen dio.


  —Ez dakit —erantzuten dio amamak, irribarre eginez—. Gomazkoa izango da beharbada, eta estutu egingo da.


  Nola izango da sagua gomazkoa? Jende nagusiak tontakeria handiak esaten ditu batzuetan.


  Une horretan aitite iristen da; eta haren ondoren Kuka; Nur ikusten duenean isatsa mugitzen du; aititek ohol bat jartzen du arropa garbitzeko makinaren eta zabor-armairuaren artean dagoen zirrikituaren aurrean.


  —Zertarako jarri duzu hori hor? —galdetzen dio Nurrek.


  —Sagua harrapatzeko —erantzuten dio aititek.


  —Egur puska batez harrapatu behar duzu?

  Nurrek barre egiten du. Berak ere, zortzi urte bete berriak izanagatik, badaki saguak ez direla egur puska batez harrapatzen!


  —Ez ukitu —esaten dio aititek—. Lika itsaskor bat eman diot, eta kontuz ez bazabiltza, bertan erantsita geratuko zaizkizu hatzak.


  —Eta hatzak erantsita geratzen bazaizkit, zer gertatuko da?


  —Ezingo dituzula askatu.


  Nurrek arreta handiz begiratzen dio egurrari. Egia da. Lika itsaskor distiratsu batez estalita dago. Ukitzeko gogoa sartzen zaio, hatzaren puntaz besterik ez bada ere; baina ez du ukitzen. Behin txikle bat itsatsi zitzaion ileetan, eta amatxok xerlo osoa moztu behar izan zion, bestela hura kentzeko modurik ez zegoen-eta.


  —Sagua zirrikitutik ateratzen denean, itsatsita geratuko da —azaldu zion aititek.


  Gogoeta ilun bat bururatu zaio Nurri. Eta irlandar gnomoa ohartu ez eta oholean erantsita geratzen bada?


  —Eta iratxoak zapaltzen badu? —galdetzen dio, baina badaki erantzuna.


  Aitite oso aitona berezia da. Ez da beste aitonak bezalakoa. Ez da tabernetara joaten, ez da kartetan jolasean aritzen, ez da plazako aulkian eserita egoten. Gauza bereziak egiten aritzen da beti. Behin zurezko zalditxo bat egin zion eta beste batean patinete bat. Santa Agedako makila bat ere egin zion behin, eta zintak eta kaskabiloak jarri zizkion kirtenean.


  Aititeri asko gustatzen zaizkio adarrak eta pinaburuak. Pinaburuak batez ere. Kuka hartuta mendira joaten da, eta pinaburu pila bat ekartzen du; tximiniaren eta kutxaren gainean jartzen ditu. Hautsez betetzen direnean amamak sutara botatzen ditu, baina aititek berriak ekartzen ditu.


  —Eta iratxoak ohola zapaltzen badu zer gertatuko da? —galdetzen dio berriro, kezkaturik.


  —Bueno… —aititek barre egiten du—. Ikusiko dugu…


  Nurrek ez du barre egiten. Bera balitz irlandar gnomoa eta oholari erantsita geratuko balitz, gaizki pasatuko luke. Eta gero erraldoi handi bat etorriko balitz, aitite bezala bizarduna, bertan hilko litzateke ikaraz. Abisatu egin behar dio. Zirrikitutik ez irteteko esan behar dio. Eta zabor ondora ere ez joateko, zepo bat dagoela-eta.


  Nola esan, ordea, ez baitu ikusi, eta gnomoak ez baitaki, gainera, Nur laguna dela?


  —Zatoz —esaten dio amamak—. Goazen lorategira. Eguraldi ederra dago, eta andere-mahatsak bildu behar ditugu.


  Nola gustatzen zaizkion andere-mahatsak! Bolatxo gorri-gorri distiratsu batzuk dira. Amamak marmelada egiteko erabiltzen ditu, baina Nurrek nahiago izaten du adarretatik hartu eta jan. Garratzak eta gozoak dira, aldi berean.


  —Hartu saskia —esaten dio amamak.


  Amama eta aitite lorategiko aterantz joaten dira, Kuka ondotik dutela. Nurrek andere-mahatsetarako saskitxoa hartu eta badoa kanpora; baina horretan iratxoaz gogoratzen da.


  —Banoa! —esaten die oihu eginez—. Ur pixka bat edan eta banoa!


  Aitona, amona eta Kuka lorategira irteten diren arte itxaroten du eta, gero, zabor-armairuko atea kontu handiz zabaldu, eta makurtu egiten da.


  —Kaixo, irlandar gnomoa —esaten dio—. Ez izan beldurrik. Nur naiz, eta zure laguna izan nahi dut.


  Unetxo batez zain geratzen da, baina ez du ezer entzuten.


  —Gauza bat esan behar dizut; kontuz ibili —jarraitzen du—. Aititek zepo bat jarri du sagu bat harrapatzeko, eta ohol bat ere bai lika itsaskor batez estalita.


  Hotsik ez.


  —Orain andere-mahatsa biltzera noa, baina gero etorriko naiz.


  Zutitzera doa; horretan, ordea, non ikusten duen zakarrontziaren atzean zerbait mugitzen dela. Eta sagua bada? Arnasari eusten dio. Lasterka ihes egin eta aitonari eta amonari deitzeko gogoa sartzen zaio, baina ez die deitzen. Zortzi urte ditu. Ez da umemoko hankagorria. Ausarta izan behar du.

  Geldiro-geldiro zutitu eta goizean sukalde gainean utzi duen eskuargia hartzen du. Piztu eta zabor-armairuan argia egiten du.


  Aho-zabalik geratzen da; melokotoi oso bat ere sartuko litzaioke ahoan.


  Han dago!


  Irlandar gnomoa!


  Zakarrontziaren atzetik burua ageri du, eta aho-zabalik begiratzen dio hark ere. Eta kapela puntazorrotz bat du buruan, kono baten moduan. Eta berdea da!


  —Irlandar gnomoa zara? —galdetzen dio Nurrek, ez baitaki beste zer galdetu.


  —Lepretxaun bat naiz.


  —Zer?


  —Le-pre-txaun —esaten dio iratxoak, silabak bakanduz.


  —Eta zer da hori?


  —Irlandar gnomo bat.


  Nurri barregura sartzen zaio. Horixe esan dio berak!


  —Eta nola duzu izena? —galdetzen dio, barregura joan zaionean.


  —Deamumhnach Fionnbharr.


  —Hori izen konplikatua!

  —Irlandarra da, ni bezala —esaten dio lepretxaun-irlandar gnomo-iratxoak.


  —Ez dakit ongi esaten jakingo dudan.


  —Esadazu Finn. Hala deitzen didate lagunek.


  —Kaixo Finn. Ni Nur naiz.


  —Kaixo Nur.


  Zein ongi! Bai nik esan egun berezia izango zela gaurkoa, egun berezia!


  —Txano berdea duzu —esaten dio.


  —Bai —erantzuten dio Finnek, burua aldeetara astinduz, Nurrek kapela ez zaiola erortzen ikus dezan.


  —Eta hitz egiten duzu!


  —Jakina! Handia naiz!


  Nurri txikitxoa iruditzen zaio handia izateko, baina ez dio ezer esaten, bestela baliteke haserretzea eta. Ikasgelan badu ikaskide bat txikitxo esatea batere gustatzen ziona. Nurrek behin baino gehiagotan esan dio ez kezkatzeko, haziko dela, bera baino neska handiagoak ere badirela, baina ez dio kasurik egiten.


  —Bai, baina nire hizkuntzan hitz egiten ere badakizu.


  —Lepretxaunok mundu guztiko hizkuntza guuuztietan dakigu hitz egiten.


  —Eta zergatik ez duzu bizarrik? Nik ikusi ditut irlandar gnomoen argazkiak ordenagailuan, eta bizar zuria dute denek.


  —Gnomo zaharrek bai. Ni, ordea, gnomo gaztea naiz —esaten dio iratxoak.


  Egia da hori. Gazteek ez dute bizarrik. Unaik eta Peiok ere ez dute. Biolina jotzen jakingo ote du?


  —Biolina jotzen badakizu?


  —Ez.


  Hara! A zer irlandar gnomo kaskarra! Txano gorria izan ordez, berdea du; ez du bizar zuririk, eta biolina jotzen ez daki, gainera. Marrazki bat egin eta Interneten jarri beharko du, jendeak ikasi dezan era guztietako iratxoak daudela.


  —Zer dakizu egiten?


  —Gauza asko.


  —Eta zergatik bizi zara aitonaren eta amonaren zaborretan?


  —Ni ez naiz zaborretan bizi. Zaborraren atzean baizik.


  —Baina usain txarra dago…


  Nurri ez litzaioke batere gustatuko han bizitzea. Usain txarra edo usain bitxiren bat dagoenean, goragalea ematen dio. Ezin du erremediatu.


  —Ez da beti hala izaten —esaten dio irlandar gnomoak—. Eta usain txarra dagoenean, sudurra ixten dut. Edo ahotik hartzen dut arnasa.


  Nurrek amama deika ari zaiola entzuten du.


  —Alde egin beharra dut —esan dio—. Amama zain dago, andere-mahatsa biltzen laguntzeko.


  —Andere-mahatsa ikaragarri gustatzen zait! —esaten du Finnek oihu batez, eta mingainaz ezpainak igurzten ditu, asko gustatzen zaiola adierazteko.


  —Ekarriko dizkizut batzuk —agintzen dio Nurrek.


  Denboratxoa egiten du Nurrek, andere-mahats pila bat bildu eta saskia bete arte. Ederki pasatzen du, eta elastikoa andere-mahatsaren zukuz zikintzen du; zuku gorri-gorria da, kentzen oso zaila. Amatxok errieta egingo dio ikusten duenean, baina lanak beti zikintzen du. Hori esaten du aititek ere, amamak zikin-zikina dagoela esaten dionean.


  Finn ahazten du. Berriro gogoratzen duenerako berandu da. Iluntzen hasia da.


  Amatxo eta Baba bila joan dira. Aitonaren eta amonaren etxean lotan geratzen uzteko erregutzen die; alferrik, ordea.


  —Zuk baduzu etxea —esaten dio Babak.


  —Eta baita zure ohea ere —gehitzen du amatxok.


  Nurrek eskuineko bekaina jasotzen du. Haserretzen denean eskuineko bekaina jasotzen du. Kopeta zimurtu eta ezpainak estutzen ditu. Ez diote ezer egiten uzten!


  —Ura edan dezaket? —galdetzen du.


  —Etxera joan arte ezin duzu itxaron? —galdetzen dio amak.


  —Ez, egarriak hiltzen nago.


  Amatxok betiko keinua egiten du, eta Nur lasterka joaten da sukaldera.


  Andere-mahats eskutada bat hartu du. Zaborraren atea zabaldu eta makurtu egiten da.


  —Hemen uzten dizkizut andere-mahats batzuk —esaten du.

  Finn oraindik lotara joan gabe egongo dela espero du.


  —Eta kontuz ibili zepoarekin eta ohol likatsuarekin —ohartarazten dio ahots beheran, inork entzun ez diezaion.


  Etxera itzuli bezain laster, bainuontzira joan da zuzen-zuzenean. Eta lotara baino lehen Finnen erretratua marrazten du: ez bizarrik ez biolinik ez duen irlandar gnomo bat, txano berde puntazorrotza jantzita, eta andere-mahats pila bat inguruan.


  Egia da, bai, oso egun berezia izan da gaurkoa, oso berezia hala ere.


  3. Finnen etxea


  Hau suerte ona!


  Nurren gurasoek adiskide batzuekin bazkaltzera joan behar dute, eta Nur aitonaren eta amonaren etxean geratuko da egun osoan. Finn ikusteko aukera izango du. Gauza pila bat du galdetzeko. Larrabetzuraino nola iritsi den galdetu behar dio lehenik. Irlanda urruti baitago. Aitak laneko gelan hormatik zintzilik duen munduko mapan begiratu du.


  —Irlanda uharte bat da —esan dio aitak, hatzaz mapan Irlanda non dagoen erakutsiz.


  —Izan al zara inoiz? —galdetu dio Nurrek.


  Baba Siriakoa da, eta asko ibiltzen da munduan hara eta hona. Seguru dago Finnen herrialdean ere izan dela noizbait. Berak ere, handia egiten denean, bidaia pila bat egingo du.


  —Ez —erantzuten dio aitak.


  —Eta nola joaten da Irlandara?


  —Hegazkinez. Edo itsasontziz.


  Finn hegazkinez etorriko zen beharbada Larrabetzura. Aireportua ez dago urruti, eta hegazkinak Larrabetzu gainetik iragotzen dira. Txikia zenean hegazkinak txoriak zirela uste zuen. Hori aspaldi gertatu zen, ordea. Gero neska handia egin zen, eta Kanarietan eta Parisen ere izan da. Azafatak jolas bat oparitu zion, baina haur txikientzako jolasa zen, eta motxilan gorde zuen, zabaldu gabe.


  Edo baliteke Finn itsasontziz etorri izana ere. Itsasoa ez dago urruti, eta ikaragarrizko portu bat dago. Behin joan zen gurasoekin, itsasontziak nola ateratzen ziren ikustera. Nur ez da inoiz igo itsasontzi handi batera, eta ez daki gustatuko zaion ala ez, zeren olatuak daudenean —telebistan ikusita daki— itsasontziak hondora joan behar duela ematen baitu. Denbora gehiago itxarongo du itsasontzi batera igotzeko, igerian ongi ikasi arte. Badaezpada ere.


  Urduri dago aitonaren eta amonaren etxera joateko, baina gurasoek ez dute alde egiteko presarik, itxuraz.


  —Noiz joan behar duzue? —galdetzen dien behin eta berriro, harik eta galdetzeari uzten dion arte.


  Amak esan dio kalaka ematen jarraitzen badu, adiskideekin jatera eramango dutela bera ere. Ahoa itxi, beraz, eta ez du gehiago zabalduko. Beste batzuetan ez zaio inporta kanpoan jatera joatea; postretarako beti izozkia eskatzen duelako batez ere; baina gaur ez litzateke joango, ezta munduko izozkirik handiena emango baliote ere. Gauza bat nahi du eta hura besterik ez: bere adiskidetxoa ikusi.


  Iristen da, noizbait behar zuen-eta, gurasoek alde egiteko ordua, eta lasterka joaten da aitonaren eta amonaren etxera. Ze pena! Amama bazkaria egiten ari da, eta ezin izango du Finnekin hitz egin. Amona birramonarekin telefonoz hitz egiten hasten den une bat aprobetxatzen du, eta zabor-armairuaren atea zabaltzen du.


  —Finn… Hor zaude?


  Irlandar gnomoa zakarrontziaren atzetik agertzen da, eta buru-keinu bat egiten dio baietz adierazteko, hantxe dagoela, alegia. Ahoa beteta dauka. Tomate baten mutxikina jaten ari da eta ezin du hitz egin.


  —Tomatea gustatzen zaizu? —galdetzen dio harriturik.


  Finnek buruaz baietz esaten dio berriro. Berari ere gustatzen zaio, batzuetan, baina nahiago ditu patata frijituak. Egun guztia egongo litzateke patata frijituak jaten, beste ezer jan gabe.


  Amamak utzi du telefonoa.


  —Orain ezin dut zurekin jarraitu —esaten dio Finni presaka—, baina etorriko naiz geroago berriro.


  Zaborretako armairuaren atea kolpe batez ixten du, eta txingoka hasten da, lehendabizi hanka baten gainean eta gero bestean. Disimulatzeko.


  —Norekin ari zinen hizketan, panpoxa? —galdetu dio amamak.


  —Inorekin ez… kantatzen ari nintzen, atzo Noeliak irakatsi zidan abesti bat.


  A zer sustoa! Ia-ia harrapatzen du.


  Sukalde osoa zepoz beteta dagoela ohartzen da orduan. Era guztietakoak daude, txikiak, ertainak, handiak. Batzuk sukaldeko zokoetan daude; beste batzuk sukalde gainean. Aititek sagar eta gazta puskak jarri ditu zepoen ondoan. Oso bizkorra izan beharrik ez dago sagua harrapatu nahi duela ohartzeko. Finni esan beharko dio. Oso txikia da eta gerta daiteke ez ikustea; zaborraren armairutik ateratzen ez bada salbu izango da, nolanahi ere.


  Denbora geldiro igarotzen da; ikaragarri geldi. Amamak gehien gustatzen zaion bazkaria jarri dio: patata frijituak eta oilaskoa. Disimulu handiz patata frijitu pare bat galtzetako poltsikoan sartzen du. Ez daki Finn zalea izango den. Gero galdetuko dio.


  Aitite lorategira atera da. Siesta zuhaitz baten itzalean egitea ikaragarri gustatzen zaio. Amama sofan eseri da.


  —Nahi baduzu, ikusi telebista —esaten dio.


  Marrazki bizien kanala piztu du, disimulatzeko, eta amonak begiak itxi arte itxaroten du. Orduan lasterka sukaldera joan eta armairua zabaltzen du.


  —Finn! —esaten dio xuxurla batean.


  Gnomoa, beti bezala, zakarrontziaren atzetik agertzen da, eta pauso batzuk egiten ditu Nurren aldera.


  —Kontu zepoari!


  —Ikusi dut —erantzuten dio Finnek lasai-lasai.


  Eta itzulinguru bat egiten du, zepoaren ondotik ez igarotzeko.


  —Aititek jarri du —azaltzen dio Nurrek—. Sagua harrapatu nahi du.


  Finnek buruan hazka egiten du, eta ingurura begiratzen du.


  —Ez dut sagurik ikusi hemen inguruan.


  —Ba, aititek dioenez, bada bat, eta ondo gizena gainera. Kontuz ibili.


  —Ez kezkatu. Saguei ez diet beldurrik.


  Eta Finnek kontatzen dio behin sagu bat topatu zuela Irlandan. Ikaragarria zen, adierazten dio besoak zabalduta, herensuge erraldoi bat bezalakoa, baina ahotik surik botatzen ez zuena.


  —Baina bibotea bihurritu nion eta korrika ihes egun zuen —bukatzen du, balentria hartaz harro.


  Nurri puztu samarra iruditu zaio, baina ez dio ezer esaten. Bestela gaizki hartuko du beharbada, eta gero ez du laguna izan nahiko.


  —Eta hona nola etorri zinen? —galdetzen dio.


  —Itsasontzi batean.


  —Zergatik?


  —Apustu bat egin nuelako nire adiskide Ferdaid Geamhradh-ekin, baietz itsasontzi batera igo. Itsasontzi barruan nengoela, mugitzen hasi zen. Konturatu nintzenerako itsaso barruan zegoen, eta ezin nuen etxera itzuli —esaten dio Finnek, eten bat egin gabe. Ahotsa triste samar du.


  —Eta Larrabetzura? Nola etorri zinen Larrabetzuraino? —galdetzen dio Nurrek berriro.


  —Kamioi batean. Itsasontzitik zorabiatuta jaitsi nintzen, eta portuan aparkatuta zegoen kamioi batera igo nintzen.


  Eta zergatik aukeratu zenuen nire aitonaren eta amonaren etxea?


  —Leihoetan loreak dituelako.


  Egia. Berak ere aitonaren eta amonaren etxea aukeratuko zukeen, Finn izanez gero.


  —Eta non egiten duzu lo?


  —Etxe bat egin dut. Nahi duzu ikusi?


  Gustatuko litzaioke, baina Nur handia da eta ez da sartzen zaborraren armairuan. Ez du sartu nahi, gainera. Usain txarra izango da, seguru. Baina buruaz baietz esaten dio. Irlandar gnomo baten etxea ikusteko irrikatan dago.


  —Itxi begiak eta kontatu hiru arte —esaten dio Finnek, eta Nurrek begiak ixten ditu.


  —Zabaldu begiak.


  Ezin du sinistu! Orain irlandar gnomoa bihurtu da bera ere. Ez dago berdez jantzita, jakina, eta kapelu puntazorrotza ere ez du, baina Finn bezalakoxe txikitxoa da; txikitxoagoa, hobeto esateko.

  —Nola egin duzu hau? —galdetzen dio.


  —Gnomoen gauzak… —erantzuten dio, pozik eta harro.


  Horretan Kuka agertzen da; muturra armairu barruan sartu eta zaunka hasten da. Finnek oihu egiten du, eta zakarrontziaren atzean ezkutatzen da.


  —Kuka! Alde hemendik! —oihu egiten dio Nurrek.


  Kukak zaunka egiteari uzten dio. Txundituta begiratzen dio, bere bi begi beltzekin; ia ez zaizkio ikusi ere egiten, kopetako ilea oso luzea du-eta.


  —Izan txintxoa eta ez egin zaratarik —esaten dio—. Begiratu ea sagu handi bat agertzen den, eta amama esnatzen denean etorri esatera.


  Amamari ondoezak emango lioke honen txikia ikusiko balu.


  Eta aititeri deituko lioke.


  Eta gero gurasoei deituko liekete.


  A zer iskanbila!


  —Ez beldurtu —lasaitzen du Finn, zakarrontziaren atzean jarraitzen baitu ezkutatuta—. Kuka nire txakurra da, eta nire lagunei ez die minik egiten. Tira, bada! Erakuts iezadazu zure etxea. Ez dakit zenbat denbora geratu ahal izango dudan zurekin…


  Lagunak eskutik heltzen dio, eta tunel ilun batetik sartzen du. Nurrek beldur pixka bat du, baina irentsi egiten du; hala ere ezin ditu izumenezko gogoeta batzuk eragotzi.


  Betirako horrela, txiki-txiki, geratzen baldin bada?


  Eta lehengo tamaina izatera itzuli ezin baldin badu?


  Eta sagua agertzen bada eta biak jaten baditu?


  Arnasa sakon hartzen du eta ezer ez pentsatzea erabakitzen du, edo gauza atseginen batean pentsatzea. Horixe da beldurrik ez izateko erremediorik onena. Jaietan eta bere gurasoek eta hirukienek eta Peioren amak barraketara eramaten dituztenean zein ongi pasatzen duten gogoratzen du. Han ere bada izumenezko tunel bat, baina hark ez dio beldurrik ematen, ongi baitaki gezurrezkoa dela. Baina ikaragarri gustatzen zaio garrasi egitea, eta bere lagunei ere bai.


  —Hauxe da nire etxea —esaten dio Finnek, eta Nurrek txunditurik zabaltzen ditu begiak.


  Ez da aititek amatxori txikia zenean egin zion eta orain berea den panpinen etxearen berdin-berdina, baina antz handia du. Ohea kanpotik urre-kolorekoa da eta barrutik zilar-kolorekoa, eta nahiko handia; Kukarentzako janari-saskien antza hartzen dio. Koltxoia, bururdia eta lumatxa ditu.


  Amatxok beti esaten dio galdezka ari dela egun guztian, baina ezin dio eutsi; gauzak diren bezala zergatik diren, nola eta zertarako egiten diren jakin nahi izaten du.


  —Nola egin duzu ohea? —galdetzen dio Finni.

  —Zaborretan aurkitu nuen kaxa batez. Tapan txakur bat zuen, baina ongi-ongi garbitu nuen. Polita geratu da?


  Bai Nurrek esan!


  —Eta lastaira? Eta lumatxa?


  —Erraldoi bizardunak…


  —Nire aititek.


  —Bai, horrexek. Zerrauts-zaku handi-handi bat utzi zuen armairuan, eta gero zapi bat aurkitu nuen; horrekin egin nituen lastaira eta lumatxa. Eta gauez leihoa estaltzeko gortina ere bai.


  Horman zulo bat dago. Nurrek ez zukeen ikusi ere egingo, bere ohiko tamaina balu, hain txikia baita; baina pertsona txikitxo batentzat leiho bat da, eta handik sartzen da Finnen etxea argitzen duen argi-izpia.


  Gauza gehiago ere badaude: esne-botila baten plastikozko tapoia bainuontzia da; luzorkertxoak egoten diren ontzitxo bat, hutsik dagoena, hodi baten azpian dago, eta aldian behin urtanta bat erortzen da barrura. Nurri barregura ematen dio. Amona esan eta esan ari da beti harraskaren azpian itogina dagoela, eta aititek segituan konponduko duela esaten dio beti. Eta ez du konpontzen.


  —Nahi al duzu zerbait jan? —galdetzen dio Finnek, eta Nurrek begiak zabal-zabal jartzen ditu, txundituta.


  Txoko batean, ordenan eta txukun, jakitegi bat balitz bezala, azal pilak, sagar puskak, azenario baten punta, gaileta bat ia osorik, lurrera erori zitzaiolako berak utzitako txokolate puska baten erdia, lehengo eguneko paellatik geratutako arroza, arrautza-oskol batzuk garbi-garbiak… Eta denak hain handia ematen duela!


  Horretan, Kukaren zaunkak abisua ematen dio amama esnatu dela, eta korrika ateratzen dira tunel ilunetik, armairu-atera iritsi arte. Nurrek sekulako jauzi bat egiten du, Kukari iletik heltzen dio, begiak ixten ditu, eta zabaltzen dituenean, sukaldeko zoruan eserita dago berriro. Laster-laster zutitzen da, eta eskerrak, zeren handik segundo batera amona sartzen baita.


  —Zergatik dago zabalik zabor-armairuaren atea? —galdetzen du.


  —Paper bat bota dut oraintxe,…


  —Irlandar gnomoa ikusi duzu?


  Amama bere bizkarretik barrez ari zaiola iruditzen zaio, eta gutxi falta du baietz erantzuteko. Ez ikusi bakarrik; haren etxean ere izan dela. Baina ez dio sinetsiko. Nagusiak konbentzituta egoten dira haurrek imajinatu egiten dituztela gauzak, edo asmatu egiten dituztela. Baleki!


  Azken begirada bat egiten du barrura. Finnek eskuaz agurtzen du, eta tunelean barrena ezkutatzen da.


  Norbaiti esan beharra du. Lehertuko da bestela. Sekretu handiegia da beretzat bakarrik gordetzeko. Eta sekretuak kontatzeko dira.


  —Hirukiei eta Peiori dei diezaieket? —galdetzen du.


  —Jakina, maitea. Deitu nahi duzunari —erantzuten dio amamak.


  —Eta hona etor daitezke, jolas egitera?


  —Bai horixe.


  Finn zabor-armairutik atera dadin konbentzitu beharko du. Eta beste nonbait ezkutatu beharko du, bere lagunek eta berak bakarrik ikus dezaten.


  Horretan, galtzetako poltsikoan gorde dituen bi patatak gogoratzen ditu. Eskua sartzen du eta… Uf!!! Zapal-zapal eginda daude.


  4. Nurren adiskideak


  Nur irrikatan dago bere adiskideei sekretu handia erakusteko. Atzo ezin izan zuen, baina gaur bai. Gaur da egun handia.


  Kalera atera eta etxeko ate aurrean dauden eskailera-mailetan eserita itxaroten die. Peioren amak esan dio Peio futbol-zelaian dagoela entrenatzen, egun batzuk barru partida handi bat duelako. Hirukiek segituan etorriko direla agindu dute, baina beti-berandu batzuk dira! Badira bost minutu, gutxienez, deitu diela. Hurrengo kale-kantoian bizi dira, eta ez lukete hainbeste denbora behar. Azkenean etortzen ikusten ditu. Ilaran datoz, indiarrak bezala: Unai lehenengoa, gero Noelia eta haren atzean Ainara, handiena.


  —Mugi! —oihu egiten die.


  Eta lasterka hasten dira hirurak.


  —Zer gertatzen da? —galdetzen du Noeliak.


  —Zergatik hainbesteko presa? —galdetzen du Ainarak.


  —Kroketak izan ditugu bazkaltzeko, eta sei jan ditut —esaten du Unaik.


  —Ez egin zaratarik —ohartarazten die Nurrek, hatz erakuslea ezpainetan jarriz.


  Laurak etxean sartzen dira, eta harrizko estatuak balira bezala geratzen dira geldi-geldi. Lehendabizi, inguruan inor ez dagoela begiratu behar da. Amama laneko gelan dago, ordenagailuan idazten. Aitite desagertu egin da. Oihanean izango da, seguru, edo sotoan, sagua harrapatzeko lakioak prestatzen. Nurrek keinua egiten die lagunei, berari jarraitzeko, eta sukaldean sartzen dira.


  —Nire gnomoa ikusi baino lehen, hitz eman behar didazue inori ez diozuela ezer esango.


  —Zergatik ezin dugu ezer esan? —galdetzen du Unaik.


  —Sekretua delako. Agintzen duzu ala ez duzu agintzen?


  —Agintzen dut —erantzuten dio, serio-serio.


  —Eta zuek?


  Ainarak eta Noeliak elkarri begiratzen diote eta buruaz baietz adierazten dute.


  —Ohorearen gainean? —galdetzen die berriro Nurrek.


  —Ohorearen gainean —erantzuten diote hirukiek; baita Unaik ere, lehen ere agindua duen arren.


  —Ongi, orduan.


  Nurrek zabortegiaren atea kontu handiz zabaltzen du, eta lagunei begiratzen die.


  —Tatxin! —iragartzen die, besoaren keinu batez, zirku bateko zuzendaria balitz bezala.


  Hirukiak armairu barruan begiratzeko makurtzen dira, baina ez dute ezer ikusten.


  —Zer iruditzen zaizue? —galdetzen die Nurrek.


  —Ez dut ezer ikusten —esaten dio Noeliak.


  —Nik ere ez —esaten du Ainarak.


  —Zakarrontzi bat, beste ezer ez dago —esaten du Unaik.


  Jakina! Bai ergela! Finni esan behar zion lehendabizi, prest egon zedin! Ez dio ezer esan eta ez daki bisita daukala. Makurtu eta deitu egiten dio:


  —Finn! Finn!


  —Nor da Finn? —galdetzen du Ainarak.


  —Irlandar gnomoa! Hemen bizi da.


  —Zaborretan?


  —Bai.


  —Nik ez dut zaborretan bizi denik inor ezagutzen.


  —Gezurtia naizela esan nahi duzu?


  Nurrek eskuineko bekaina jasotzen du. Seinale txarra.


  —Ez. Arraro samarra dela, besterik ez dut esaten —esaten du Ainarak, soinak jasoz.


  —Bai, arraro samarra behintzat, bada —dio Noeliak.


  —Nik ere ez dut ezagutzen zaborretan bizi denik —esaten du Unaik, baina ez dago seguru-seguru.


  Orain dela gutxi zabortegi batean bizi den baina sukaldaria izan nahi duen sagu baten film bat ikusi du…


  Nur haserretzen hasi da. Ez zaio batere gustatzen inork gezurtitzat hartzea. Sekretua erakusteko prest zegoela, gainera! Baina erabat haserretzera zihoala, Finnen ahotsa entzuten du, zakarrontziaren atzetik ateratzen ari dela.


  —Nor dira zurekin datozen haur hauek? —galdetzen du.


  —Ikusten? —esaten die hirukiei, eta Finnekin hitz egiteko makurtzen da—. Ez izan beldurrik. Nire lagunak dira, eta ezagutu egin nahi zaituzte.


  Eskua luzatzen du, eta Finn eskura igotzen da.


  Kontu handiz, amatxok beirazko arasa batean gorderik dituen Txinako iruditxoetako bat balitz bezala, eskua luzatzen du, hirukiek Finn ikus dezaten.


  —Ooooi!


  Hirukiak txundituta daude. Egiazko irlandar gnomorik inoiz ikusi gabe zeuden. Txiki-txikia da. Hasieran panpinen bat ote den iruditu zaie, txokolatezko arrautzetan etortzen diren panpinatxo horietakoren bat, baina hobeto begiratzen dute. Gizontxoa mugitu egiten da; eskuak gerrian bermatu eta banan-banan begiratzen die.


  —Kaixo! —agurtzen ditu Finnek, irribarrez, erreberentzia handi bat eginez.


  —Kaixo! —erantzuten diote hirukiek, eta barrez hasten dira.


  Ukitu egin nahi dute, galdera pila bat egin nahi diote, baina Nurrek eskua kontu handiz itxi eta bere bularraren kontra estutzen du.


  —Goazen gora —dio.


  Sukaldean geratzea arriskutsua da. Aitona edo amona edozein unetan azal daitezke, eta bete-betean harrapatu. Bueno… Finnekin harrapatu. Orduan erremediorik ez luke izango, zeren ez bailitzateke sekretua izango.


  —Amama! —esaten dio oihuz—. Gora goaz, margotzera!


  —Ongi da, maitea —entzuten diote erantzuten amonari bere langelatik.


  Lagunei keinu bat egiten die, bere ondoren joan daitezen, eta goiko solairura igotzen dira bostak. Kuka alfonbra gainean etzanda lo dago; haurrak iristen direnean esnatu egiten da, eta ongietorria egitera ateratzen da.


  Hirukiei ikaragarri gustatzen zaie Kuka. Beraiei ere gustatuko litzaieke txakur bat edukitzea, baina gurasoek esaten dute asko direla dagoeneko, eta horixe beharko luketela, animalia bat edukitzea, gainera, etxean. Horregatik, bada, Kuka beraiena ere bada, nolabait.


  Mahai biribil baten inguruan esertzen dira; ez da oso altua, eta hala Kukak ere burua mahai gainean jarri eta begira dezake. Nurrek gnomoa mahai gainean uzten du, kontuz-kontuz; sofan esertzen da, eta hirukiek gauza bera egiten dute. Laurek Finni begiratzen diote, eta Finnek laurei. Ez dakite zer esan.


  —Hau Finn da —esaten du Nurrek une bat igaro ondoren—. Lepretxaun bat da, irlandar gnomo bat, Irlandakoa; Irlanda uharte bat da, eta itsasontzi batean eta gero kamioi batean etorri zen hona.


  —Nire izena…


  Unaik ez du bere izena esateko astirik.


  Kukak usin egiten du, eta usinaren haizeak airean zehar jaurti du Finn, hegan bezala. Nur eta hirukiak ohartzen direnerako desagertu egin da. Bizkor-bizkor bila hasten dira; belauniko jartzen dira ez zapaltzeko, eta izena esanez deitzen diote. Baina arrastorik ere ez.


  Goiko gela aitonaren liburuz eta trastez beteta dago, eta auskalo non dagoen Finn.


  Nurri negargura ematen dio, baina ez du negarrik egiten, Finn aurkitu behar baita orain, eta malkoek ez liokete utziko ongi ikusten. Kuka ere bila ari da, muturra lurrari itsatsita usnaka. Horretan gelditu, zaunka egin eta isatsa mugitzen du; horrelaxe egiten du norbaitek pilota jaurti eta jaso ezin duenean ere. Nur korrika joaten da Kuka dagoen lekura, hirukiak atzetik dituela.


  A zer izugarrikeria!


  Finn gelako zoko batean dagoen tximiniako hodiaren zuloan harrapatuta dago. Aititek sagua handik atera ez dadin jarritako saretik zintzilik geratu da. Eskerrak uda den eta tximinia ez dagoen piztuta!


  —Atera nazazue hemendik! —esaten die Finnek oihuka.


  —Ezin al duzu magiarik egin? —galdetzen dio Nurrek.

  Atzo bera txiki-txikia bihurtzeko ahalmena baldin bazuen, gaur zergatik ez da bere kabuz handik ateratzen…


  —Ez —erantzuten dio Finnek—, beldurtuta nagoenean ezin dut.


  —Beldurtuta zaude?


  —Jakina beldurtuta nagoela! Erraldoi bizarduna bila ari den sagu gizena agertzen baldin bada, zer?


  Nurrek ia erantzuten dio aski duela biboteak bihurritu, aurrekoan, Irlandan egin omen zuen bezala, baina ez dio esaten. Berari ere gauza bera gertatuko litzaioke beldurra balu, eta ez luke jakingo zer egin.


  Bizkor-bizkor pentsatu behar du zerbait. Sarea kentzen ahalegintzen da, baina ezin du. Aititek gogor josi du. Hirukiak ere ahalegintzen dira, baina ezin dute, eta elkarri begira geratzen dira laurak, etsi-etsirik.


  —Mugi bizkor! —esaten die Finnek oihuka—. Ez dakit zenbat egon ahal izango dudan hemen zintzilik!


  Zerbait egin beharra dago! Oraintxe bertan! Nurri ideia bat bururatzen zaio.


  —Entzun, Finn, egin nazakezu txikia, atzo bezala?


  —Ez dakit, bada… Oso beldurtuta nago, esan dizut…


  —Gauza bat bururatu zait zu hortik ateratzeko —lasaitzen du Nurrek, eta gero hirukiekin hitz egiten du—: Ainara, zu jaitsi behera eta zabaldu Kukari kaleko atea. Noelia eta Unai, zuek hemen geratu, zaintzen. Ados?


  —Bai! —erantzuten diote hirurek batera.


  —Eta, ahaztu gabe, esan gauzak Finni, urduri jarri ez dadin. Ados?


  —Ados! —erantzuten diote berriro.


  Nur Kukaren gainean zangalatraba jartzen da, txakurra izan ordez zaldi bat balitz bezala; baina ez da esertzen gainean, bestela zanpatu egingo luke-eta. Gero Finn zintzilik dagoen saretxoaren aldera begiratzen du. Begiak itxi eta oihu egiten dio:


  —Orain, Finn!


  Eta txiki-txikia bihurtzen da. Hirukiek txunditurik zabaltzen dituzte begiak. Beren laguna desagertu egin da! Ez, ordea. Nur Kukaren ile artean agertzen da, ileari gogor-gogor helduta.


  —Ainara! Zoaz eta zabaldu kaleko atea!


  Ainarak ez du bi bider esan beharrik, eta lasterka jaisten ditu eskailerak, Kuka ondotik duela.


  —Nora zoazte?


  Amama, zarata entzunda, bere langelatik atera da.


  —Kukak irten egin nahi du eta… —esaten dio Ainarak.


  —Ongi, ongi —esaten dio amamak, eta bere gelan sartzen da berriro.


  Ainarak hasperen egiten du eta kaleko atea zabaltzen du.


  —Egon hemen gu etorri arte! —oihu egiten dio Nurrek.


  Txakurraren belarrirantz makurtzen da eta esaten dio:


  —Bilatu Peio! Futbolean ari da.


  Kuka ziztu bizian abiatzen da. Larrabetzuko kale nagusia igarotzen du, plaza gurutzatu, eskola aurretik pasatu eta futbol-zelairantz jotzen du; hantxe geratzen da, mingaina zintzilik duela. Nurrek jauzi egiten du, eta berriro handia bihurtzen da.


  —Ongi portatu zara! —esaten dio, eta Kukari bizkarra laztantzen dio.


  Zahartxoa da dagoeneko horrelako korrikaldiak egiteko. Txakurraren urtebete pertsona baten zazpi urte adina da, eta, aititek dioenez, Kukak baditu hamar urte. Beraz, hamar bider zazpi berdin… bueno, gero pentsatuko du. Orain Peio bilatu behar du ahalik eta lasterren.


  Entrenamendua bukatu da, baina haur eta guraso asko daude han.


  —Bilatu! —agintzen dio Nurrek Kukari, eta txakurraren ondotik joaten da.


  Peio beste jokalari batzuekin hizketan ari da; Nurrek deitzen dio, baina Peio ez da konturatzen Nur aurre-aurrean dagoen arte.


  —Nire aitonaren eta amonaren etxera etorri behar duzu —esaten dio Nurrek.


  —Zertarako?


  —Garrantzi handiko gauza baterako, baina orain ezin dizut esan. Ez bazatoz gauza izugarri bat gertatuko da.


  Nurrek ezin du txiki bihurtu oraingo honetan, ez baitago Finn; horregatik, bada, ahal duen bizkorrena joaten da Peioren ondotik korrika. Partida jokatu ondoren nekatuta dagoen arren, Peiok Kukak bezain laster egiten du korrika, ia-ia. Kukak lau hanka ditu, jakina, eta horrela, nahi litzateke…


  Ainara urduri dago zain, eta ikusten dituenean, besoak astintzen ditu. Arrapaladan sartzen dira etxera, eta amamari kasurik egin gabe igotzen dira eskaileretan gora; amama, izan ere, hainbeste eskailera gora eta eskailera behera zer den galdezka ari zaie.

  Finn sareari helduta dago oraindik ere; Unaik hatza sartu du, han eser dadin eta nekatu ez dadin. Bestela zuzenean sotoraino doan zulo beltzean behera eror daiteke, han errautsetarako dagoen kaxara, eta orduan… kito irlandar gnomoa! Noelia, bere aldetik, ipuin bat kontatzen ari zaio, entretenitzeko, eta errauts-ontzira eror daitekeela pentsa ez dezan.


  —Hemen gaude! —egiten dio oihu Nurrek—. Ondo zaude, Finn?


  —Hara! —esaten du Finnek—. Ipuinaren bukaera jakin gabe geratuko naiz orain…


  —Gero jarraituko dizut —agintzen dio Noeliak.


  —Sarea kendu behar duzu —esaten dio Nurrek Peiori.


  Peiok urruntzeko esaten die, hatzak sarean sartzen ditu, indar guztiaz tira egiten du eta, danba, zulotik ateratzen du.


  Finn ia erortzen da, astinduagatik, baina Nurrek bi eskuak bildurik luzatzen ditu, eta garaiz harrapatzen du. Eskerrak!


  —Honetarako etorrarazi nauzue? —galdetzen die Peiok—. Panpina bat ateratzeko zulo horretatik?


  Ez du ulertzen zer dela-eta horrenbesteko iskanbila sarean trabatuta geratu den panpina batengatik. Futboleko lagunak, denak batera elkarrekin meriendatzera zihoazen. Jakin izan balu…


  —Ez da panpina! —erantzun diote batera beste laurek.


  Finnek itzulipurdi bat egiten du Nurren eskuetan, kapela puntazorrotza erori gabe. Eta erreberentzia bat egiten du, ondoren.


  —Egia da, ez naiz panpina —esaten dio Peiori begira—. Irlandar gnomo bat naiz, eta Deamumhnach Fionnbharr dut izena, baina deitu Finn, nahiago baduzu. Eta eskerrak ematen dizkizut salbatu nauzulako.


  —Ez horregatik —erantzuten dio Peiok, eta denak barrez hasten dira.


  Arratsaldean zehar gaileta-kaxa oso bat jaten dute, eta Finnek istorio pila bat kontatzen die Irlandako bere herriaz. Lurralde berde-berde bat da; horrexegatik ibiltzen omen dira gnomoak berdez jantzita, kanpoan ibiltzera ateratzen direnean kamuflatuta ibiltzeko. Abesti bat abesten die, eta ikas dezaten ahalegintzen da; irlandera hizkuntza zaila da, ordea, eta koruaren partea kanta dezaten baizik ez du lortzen.


  —Too ra Loo raaaa, Too ra Loo raaaaaaa… —kantatzen dute garrasi batean.


  Eta primeran pasatzen dute.


  Hain ongi inoiz ez dute pasatu.


  Irlandar gnomorik ere orain arte ezagutzen ez zutelako, jakina.


  Baina gauza on guztiek dute amaiera, eta etxera itzultzeko ordua da. Hirukien gurasoak bila etorri dira. Unaik esaten die irlandar gnomo batekin hizketan egon dela, baina ez diote sinesten, Unaik sekulako irudimena duelako eta ipuinak kontatzea gustatzen zaiolako. Arrebek ez dute ezer esaten. Sekretuak sekretu dira. Peiok ere alde egiten du, baina joan aurretik keinu bat egiten dio Nurri, esanez bezala Finni buruz ez duela ezertxo ere esango.


  Nurren gurasoak une batez aitonarekin eta amonarekin hizketan geratzen dira. Aitite harrituta dago, sarea bere lekuan ez dagoelako, eta berriro han jartzen du. Saguak kendu ote du? Torlojuz lotu beharko du hurrengorako. Nurrek ezikusiarena egiten du eta sabaira begiratzen du.


  Lastima Finn bakarrik utzi beharra… Ikara pasa eta abestu ondoren eta egin dituzten jauzi guztien ondoren, elastikoaren azpilduran kiribildu eta loakartu du.


  Nola utziko du zabor-armairuan?


  Eta sagua agertzen bada eta jaten badu?


  Etxera eramatea erabakitzen du.


  —Zer daramazu hor? —galdetzen dio Babak.


  —Gauza bat —erantzuten dio, eta ez dio gehiago esaten.


  Etxean sartzean, bere gelara joaten da lasterka; panpinen etxeko oherik handienean uzten du Fin, eta lumatxa gorriz estaltzen du.


  Han salbu egongo da.

  5. Ibili bat bizikletan


  Gaur oso goiz esnatu da Nur, beste egun batzuetan baino lehenago. Dena isil-isilik dago, baina zaratarik ez egiten ahalegintzen da, badaezpada ere. Ez ditu esnatu nahi gurasoak. Eta Finn ere ez. Ohetik jaiki, eta panpinen etxeko leihotik barrura begiratzen du.


  Oi!


  Finn desagertu egin da!


  Seguru dago bart gauean han lotan utzi zuela, ondo lotan hala ere. Badaezpada ere hatzak gelako leihotxotik sartzen ditu, eta lumatxa gorria jasotzen du. Berari ere gertatzen zaio inoiz lumatxaren azpian galtzea eta burua ohearen barren aldean eta hankak bururdian dituela esnatzea. Baina han ere ez dago gnomoa.


  Etxearen bi atetxoak zabaltzen ditu, barreneko alde guztiak ikusteko. Ganbaran, bainugelan, logeletan, egongelan begiratzen du… Ezer ez. Sukaldean topatzen du azkenean. Zerbaiten bila ari da, eta ez da ohartzen Nur harrituta begira eta begira dagokiola. Kapela puntazorrotza ez dauka jantzita.


  —Zeren bila ari zara? —galdetzen dio.


  Finnek ikaragarrizko sustoa hartzen du; hankaz gora erortzen da, eta Nurrek barre egiten du, barregarri erori delako, izan ere.


  —Hau sustoa eman didazuna! —oihu egiten dio haserre.


  —Barkatu… Hurrengoan kontu handiagoa izango dut. Aizu, zergatik ez duzu kapela jantzita?


  —Zuk inor ikusi duzu kapela jantzita lo egiten?


  —Ez…


  —Ba, nik ere ez.


  Finn eskaileretan gora igotzen da, ohepetik kapela ateratzen du eta buruan janzten du.


  —Ongi lo egin duzu? —galdetzen dio Nurrek.


  —Bai, baina orain gosea dut eta hemen jatekorik ezer ez dago.


  Nola ez ote zitzaion bururatu, izan ere? Panpinen etxean ez zegoen janaririk. Eskua luzatu, Finn gainera igo dadin, eta sukaldera eramaten du, egiazko sukaldera. Finn mahai gainean utzi, labore-paketea hartu eta plater batean pixka bat jartzen du. Nurrek esnetan jaten ditu, baina dauden-daudenean ere gustatzen zaizkio, beste ezer gabe. Hozka egiten dienean ateratzen duten hotsa ikaragarri gustatzen zaio. Sagar bat puskatxotan zatitzen du. Badaki Finni asko gustatzen zaiola sagarra. Bere etxean, zabortegikoan, sagar handi-handi bat dauka, erdi janda.


  Eta magdalena-paketea ateratzen du.


  Eta mandarina bat zuritzen du; irlandar gnomoei, ordea, ez zaizkie gustatzen mandarinak.


  Panpinen etxera joaten da, katilutxo txiki-txiki baten bila, eta esne-tanta batzuk botatzen ditu han; Finnek arnasarik ere hartu gabe edaten du dena.


  Gosaldu eta sabela ondo bete ondoren, beren gelara itzultzen dira berriro. Finn pozik dago etxe berrian. Irlandar gnomo batentzat doi-doia da, eta ez du ezeren faltarik. Gustura ibiltzen da eskaileretan gora eta behera; beretzat propio eginak dirudite. Baditu altzariak, eta behar duen gainerako guztia, baita bainuontzi bat ere. Nurrek ur epela eramaten dio, bainatu dadin, eta xaboi puskatxo bat ere bai, ilea garbitu dezan; baina atea ixten du. Gauza horiek norberak gordean egiten ditu. Berak ere jantzi egin behar du gainera, eta «katu-garbiketa» egin.

  Arrasto lila eta zuri horizontaleliko leggin batzuk eta I love Paris idazkuna duen elastiko more bat janzten ditu; «love» ordez —ingelesez maitasuna edo maite esan nahi du—, bihotz gorri handi-handi bat du marraztuta. Eta pirata buru-zapia. Lila koloreko izartxo distiratsuduna, jakina, huraxe baita gehien gustatzen zaizkionetako bat.


  —Zer egingo dugu gaur? —galdetzen dio Finnek.


  —Zuk nahi duzuna —erantzuten dio Nurrek—. Nahi baduzu, joan gaitezke paseatzera, edo bizikletan ibiltzera, edo igerira… baina ura hotz samarra dago oraindik, igerilekua orain dela astebete zabaldu zuten-eta.


  —Ez, igerira ez, nik ez dakit igerian eta —aitortzen dio gnomoak.


  —Ez dakizu igerian?


  Nurri harrigarria iruditzen zaio Finnek igerian ez jakitea. Pertsona nagusia da, txikitxoa bada ere, eta Nurrek badaki, dagoeneko, ertzetik jauzi egiten eta urpean murgiltzen.


  —Zenbat urte dituzu? —galdetzen dio seguruago egoteko.


  —Ba… zaude… 115 urte.


  115 urte! Nurrek inor ez du ezagutzen hain zaharra. Bere bi birramonek ehun urte ere ez dituzte, urruti ez badaude ere. Baliteke irlandar gnomoekin txakurrekin bezala izatea, txakurren urte bakoitzak pertsona baten zazpi urte adina balio izatea. Gnomoekin, berriz, alderantziz izango litzateke: gnomoen zazpi urte pertsona baten urtebete adina izango liratekeela. Beraz… 115 zati zazpi kalkulatu beharko luke, baina bosteraino baizik ez daki zatiketak egiten. Amatxori galdetu beharko dio.


  Nolanahi ere, 115 urtek 115 urtebetetzeko jai esan nahi du. Uau!


  Urtebetetzeetako jaiak ikaragarri gustatzen zaizkio Nurri. Amamak tarta berezi bat egiten dio, urtebetetze bakoitzerako desberdina. Behin Hansel eta Gretelen etxea egin zion, txokolatez, gominolaz eta erregalizez apaindua den-dena. Beste batean… itsasontzi bat. Beste batean, bizkotxozko saski bat, gozokiz beteta. Finnentzat txiki-txiki bat egiteko eskatuko dio, baina harentzat dela esan gabe, jakina.


  —Eta Irlandan urtebetetzeak ospatzen dituzu? —galdetzen dio.


  —Jakina, nola ez bada! —erantzuten dio Finnek—. Osaba, izeba, lehengusu eta adiskide eta auzoko lagun guztiak etortzen dira etxera. Amonak gazta-budin zoragarri bat prestatzen du; amak sagar-pasteltxoak, eta arrebak olo-gaileta pilak eta pilak egiten ditu labean.


  —Bai ederki! —esaten dio Nurrek.


  Hori bai dela banketea!


  —Aitonak biolina jotzen du; aitak txirula eta anaiak panderoa. Eta gau osoa jaten eta dantzan ematen dugu, harik eta nekearen nekez gehiago ezin dugun arte. Aurten, ordea… ezingo dut ur-tebetetzea ospatu —bukatzen du Finnek, tristuraz beterik.


  Familiaz gogoratzen denean horrela jartzen da beti. Nurrek ez du ezer esaten. Hirukiekin eta Peiorekin hitz egin behar du lehendabizi. Lauren artean ustekabeko urtebetetze-jaia prestatuko diote.


  Globoak jarriko dizkiote, txikietakoak.


  Eta pastelak, eta gominolak.


  Eta beste gauza asko; bururatuko zaie zer.


  Musikarena zailxeagoa izango da, zeren berak badaki panderoa jotzen, baina biolina edo txirula, arrastorik ere ez. Aritzi galdetuko dio ea baduen irlandar musikazko diskorik. Hark bai, hark badaki biolina eta pianoa jotzen, baina sekretua kontatu beharko lioke eta… Bueno, pentsatuko du.


  —Norekin ari zinen hizketan?


  Amatxo ezer esan gabe sartu da gelan, eta sekulako ikara eman die biei. Finn geldi-geldi geratu da, estatua bat balitz bezala, eta Nurrek panpinen etxeko panpina guztiak jasotzen ditu, bezperan lurrean utzita baitzeuzkan.


  —Panpinei ipuin bat kontatzen ari nintzaien.


  Amatxo ondora etortzen da, eta Finn ikusten du; hura arnasa hartzen ere ez da ausartzen ia-ia.


  —Hau ikusi gabe neukan orain arte… Irlandar gnomoen moduan dago jantzita…


  A zer beldurra!


  Hartu eta arreta handiz aztertzen du.


  —Bigun-biguna da —esaten du sabela zapalduz.


  Finni sekulako barregura sartzen zaio, baina eutsi egin behar dio, eta begiak zabal-zabalik mantentzen ditu.


  —Atzo aurkitu nuen —esaten dio Nurrek amari, bestelako azalpenik eman beharrik ez izateko—. Emango?


  Amatxok eman egiten dio, eta altzariak ordenatu eta jasotzen hasten da. Hari ere gustatu egiten zaio panpinen etxetxoarekin jolas egitea. Amatxok eginak dira gortinak, lumatxa gorria, jantokiko mahaiaren zamaua, eta hark jarriak dira gela guztietan pizten diren lanparak.


  Nur urduri jartzen da.


  Zergatik ama ez da gelatik joaten?


  Ez da umemoko bat, panpina-etxeekin jolasean aritzeko.

  Eta Finn esku barruan urduri mugitzen hasi da, Nurrek eskua itxita baitauka gnomoa ezkutatzeko.


  —Baba eta biok saltokira goaz —esaten dio amatxok, Nurri mendea baino luzeagoa iruditu zaion une baten ondoren—. Etorri nahi duzu, ala nahiago duzu aitonaren eta amonaren etxean geratu?


  —Nahiago dut geratu —erantzuten dio.


  —Ongi, baina portatu neska handia bezala. Ados?


  —Bai, jakina.


  Nola portatu behar zuen, bada? Ez zituen bi urte!


  Goiz erdi aldera gurasoak saltokira joan dira, eta Nur aitonaren eta amonaren etxera joan da, Finn elastikoaren poltsikoan daramala. Atea zabalik dago, eta sartu egin da. Oihuak entzuten ditu, eta korrika igotzen ditu eskailerak.


  Amama aititek bainugelako atean sagua harrapatzeko jarritako lika-zerrenda batean itsatsita geratu da. Ate azpian sare zabal bat dago eta, aititeren ustetan, handik sartzen da batzuetan sagua.


  Nurrek ezin dio eutsi barreari. Hain dago barregarria, izan ere! Amonari udan oinutsik ibiltzea gustatzen zaio, eta aititeren tranpan erori da. Aitite handik askatzen ahalegintzen ari da, eta lika-zerrendarena abisatuta zeukala esaten dio. Amamak erantzuten dio ez zela gogoratzen, eta aspertuta dagoela hainbeste esperimenturekin.


  Patrikatik kanpora azalduz, Finn ere barrez ari da. Erraldoiak dibertigarriak eta tonto samarrak direla iruditzen zaio. Irlandar gnomo bat ez litzateke eroriko berak jarritako tranpan!


  —Bizikletan ibiltzera joan naiteke? —galdetzen die Nurrek.


  —Bai, baina oinezkoen bidetik bakarrik —erantzuten dio amamak.


  —Ongi…


  Kuka Nurren atzetik jaisten da eta, atea zabaldu bezain laster, tiroaren moduan ateratzen da.


  —Heldu gogor eta ez utzi, bestela erori egingo zara-eta —esaten dio Finni bizikletara igo eta pedalei eragiten hasi aurretik.


  Ez doa oso bizkor, baina Finni hegan doazela iruditzen zaio. Kapelari esku batez eutsi behar dio, haizeak eraman ez dezan; besteaz gogor heldu behar dio poltsiko-ertzari.


  Ziburuak dauden plazara iristen dira. Oraindik inor ez dago, oso goiz baita, eta suerte handia da, zeren hala txanda-zain egon gabe ibil baitaitezke, edo ilaran egon gabe jauzi egin baitezakete txirristan behera.


  —Nik bakarrik jauzi egin dezaket? —galdetzen dio Finnek.


  Nazkatzen hasia dago denbora guztian elastikoko poltsikoan egonez, eta berak ere probatu egin nahi du.


  —Txirrista handiegia da zuretzat…


  Nurrek ahoa eskuaz estaltzen du. Ui! Ihes egin dio! Txikitxo deitu dio eta haserretu egin da, nonbait.


  —Hau baino askoz ere txirrista handiagoetatik jaitsi izan naiz ni —esaten dio Finnek; ez dirudi haserre dagoenik—. Hau erraza da!

  Eta gehiago itxaron gabe, poltsikotik atera, Nurren elastikotik eta galtzetatik behera jaitsi, eskalatzaile bat bailitzan, txirristaren ertzean jarri eta beherantz begiratzen du. Lurra urruti-urruti dago! Baliteke gehiegitxo harrotu izana, harroegi beharbada, baina ez du erremediorik. Arnasa hartu eta aurrera, kapela puntazorrotzari ongi helduta.

  —Aurrera! —oihu egiten du.


  Baina hainbesteko abiadan hasten da non, behera iritsitakoan, hegan ateratzen baita, eta bistatik galtzen da.


  Nurrek bizkor-bizkor jauzi egiten du. Bihotza bortizki ari zaio taupaka.


  Eta Finnek mina hartu badu?


  Edo teilaturen batera erori bada?


  Edo lorategira?


  Edo betirako galdu bada?


  Kukari deitzen dio, bilatzen laguntzeko. Bera ez da ausartzen lorategian sartzen, belarra hazita baitago, eta zapaldu baitezake, konturatu gabe. Kuka lorategian hara-hona usnaka dabilen bitartean, Nurrek txirristaren eta parkeko aulkien azpian begiratzen du, Finni deika eta deika, baina haren arrastorik ez da ageri.


  Bila eta bila aritu ondoren, aulki batean esertzen da. Triste dago, oso triste. Bere irlandar gnomoa galdu egin da, bere erruz, gainera. Zer esango die hirukiei eta Peiori non dagoen galdetzen diotenean?


  Horretan, Kuka ziztu batean abiatzen da, gelditzen da eta zaunka eta aurreko hankez aulkiaren ondoan dagoen zakarrontziari hazka eta hazka hasten da.


  —Ixo, Kuka! —oihu egiten dio Nurrek.


  Pentsatu egin behar du, eta zaunkak ez dio uzten pentsatzen. Kukak ez dio kasurik egiten, eta zaunka eta zakarrontziari hazka eginez jarraitzen du, harik eta Nur jaiki, hara joan eta barrura begiratzen duen arte.


  Eskerrak kale-garbitzailea oraindik ez den pasa eta zakarrontzia beteta dagoen! Finn paper pila baten gainean eserita dago, lasai-lasai, norbaitek bota dituen kiribilak jaten.


  Nurrek ez daki zer egin, haserretu ala barrez hasi.


  —Ez zaitut berriro aterako etxetik! —mehatxu egiten dio.


  —Zergatik? Pila bat ari naiz dibertitzen.


  —Susto ederra eman didazu! Betirako galdu bazina, zer?…


  —Zuk ez dakizu irlandar gnomoak ez garela inoiz galtzen?


  —Benetan?


  —Benetan, noski! Beti aurkitzen dugu bidea.


  Eta kontatzen dio nola behin, haurra zenean, Limerick izeneko herri bateko feriatik itzuleran zetozela, bera eta familia osoa zihoazen gurditik erori eta basoaren erdian bakar-bakarrik geratu zen.


  —Troll itsusi-itsusiz betetako baso bat zen —argitzen dio Finnek—. Badakizu zer den troll bat?


  —Piztia itsusi bat.


  —Ogroa bezalakoa da, baina hura baino itsusiagoa oraindik. Eta ikaragarrizko kiratsa du.


  —Eta zuk zer egin zenuen? —galdetzen dio Nurrek.


  Nur ez da inoiz galdu basoan. Bueno, behin aititeren oihanean sartu zen, baina garrasika hasi zen eta amama joan zitzaion bila.


  —Txolarre baten gainera igo nintzen eta hark atera ninduen basotik —esaten dio Finnek—. Familia baino lehenago iritsi nintzen etxera.


  Nurrek ez daki sinistu ala ez sinistu. Pentsatzen hasita dago bere irlandar gnomoak gauzak neurri gabe puzten dituela, eta gauza asko asmatu egiten dituela gainera.


  Hirukiak beren bizikletetan datoz. Peio ere, bere leihoaren aurretik igarotzen ikusi baititu, bizikleta hartu eta han da handik pixka batera. Laurek eraman nahi dute Finn beren bizikletetan. Nurri ez dio batere graziarik egiten.


  Eta erortzen bazaie?


  Eta galtzen badute?


  Baina lagunak dira. Gurasoek beti esaten diote DENA partekatu behar dela lagunekin, eta hala amore ematen du azkenean, eta Finnek ezin hobeto pasatzen du plazan eta kale nagusian bira eta bira.


  Urrutirago ere gustatuko litzaieke joatea, baina oinezkoen eremuan baizik ez diete uzten ibiltzen. Behin sekulako errieta eman zieten gurasoek, handik atera zirelako. Bederatzi edo hamar urte izan arte itxaron beharko dute gutxienez, beste saio bat egiteko.


  Bazkaltzeko ordua da, eta etxera itzuli behar dute. Lastima! Hain ederki ari ziren eta… baina gero berriro elkartzeko geratzen dira. Nurrek belarrira esaten die, Finnek entzun ez dezan, ustekabeko urtebetetze-jai bat antolatzea bururatu zaiola, eta gauza polita izango litzatekeela opari bana ekartzea.


  —Triste samar baitago, familia urruti dagoelako —azaltzen die.


  Hirukiek eta Peiok arratsaldeko lauretan Nurren etxean izango direla agintzen diote.


  6. Finnen urtebetetzea


  Unai, Ainara, Noelia eta Peio ordu-orduan agertzen dira Nurren etxean, arratsaldeko laurak jotzen ari denean. Opari-zorrotxo bana dakarte irlandar gnomoarentzat. Beren gauzen artean bilatu dute, eta ongi bilatu ere, zeren ezin baitzuen gauza handia edo astuna izan. Opariak jolaserako, edo apaingarri jartzeko edo erabiltzeko zerbait izan behar du. Eta Finn hain txikia da!


  Unaik txokolatezko arrautza batean egokitu zitzaion auto bat aurkitu du. Egiazko gurpilak ditu eta mugitu egiten da. Finn haren barruan sartzen denean, berak hatz batez bultza egingo dio.


  Ainarak amonak oparitu eta puskatu zitzaion koilarearen ale bat aukeratu du. Finnek jolaseko pilota bezala erabil dezake eta berdea da, gainera, Finnen jantzia bezalaxe.


  Noeliak, asko pentsatuta, bere ileetarako goma bat aukeratu du. Tximeleta bat du. Ziburu gisa erabiltzeko balioko dio Finni, baina zintzilikatzeko lekuren bat bilatu beharko du lehendabizi!


  Peiok, berriz, zorroztuaren zorroztuz motzegi geratu zitzaion arkatz bat aurkitu du. Eta koaderno bat egin dio. Guraizez paper-laukitxo batzuk ebaki eta amaren grapatzeko makinaz grapatu ditu. Hala, Finnek nahi duen guztia marraztu ahal izango du.


  Nurrek bere gelara eramaten ditu eta atea ixten du. Zaratarik ez egiteko esaten die, Finn siesta egiten ari dela-eta.


  Berak ere badu opari bat lagunarentzat: aititek panpinen etxerako oparitu zion ipuin-liburu nano-nano bat. Eta letra txiki-txikiz idatzi du: Finnentzat, Nurren partetik. Ez zen gehiago sartzen.


  Eta ustekabe handi bat prestatu dio.


  Gogoratu ere ez zen egiten bazuela haurrentzako parke bat, jostailuzkoa, txirristekin, ziburuekin, biratzeko gurpilekin eta gauza asko-rekin. Zuhaitzak eta loreak ere baditu, nahiz eta plastikozkoak izan. Ohe azpitik atera du, txikia zeneko jostailuak gordeta zituen kaxa batetik, eta panpinen etxearen ate aurrean jarri du paketea.


  Beste kaxa baten barrenean, erabili gabeko suge-paper batzuk eta jaurtitzeko konfeti batzuk aurkitu ditu.


  Merienda gozo bat prestatzeko esan dio amatxori. Litxarreria askorekin, ahal bada, sukaldeko armairuaren gorenean gordeta dauzkan haietakoak.


  —Zerbait ospatu nahi duzue? —galdetu dio amatxok.


  —Ba…


  Une batez urtebetetzez kanpoko jai bat esateko egon da, joan den astean irakurri zuen «Alizia miragarrien herrialdean» liburuan agertzen den untxi zuriarena bezala, baina konplikatuegia da.


  —Oporretan gaudela —esaten dio, azkenean.


  Amatxok irribarre egiten du, eta burua alde batera eta bestera mugitzen du.


  —Haur hauek… zer ez zaie bururatzen… —entzuten dio.


  Bost lagunak alfonbran esertzen dira, eta opariak parkean ezkutatzen dituzte. Finn siestatik esnatu arte itxaron behar dute, baina siesta luzea ari da egiten. Badira bost minutu, gutxienez, han daudela, eta nekatzen hasita daude. Behin batek, hurrena besteak, Finnen gelako leihotik barrura begiratzen dute. Irlandar gnomoa seko dago, eta zurrunga egiten du! Zarata askorik gabe, baina zurrunga egiten du. Eta barregura sartzen zaie.


  —Esnatzeko zerbait abesten badiogu, zer iruditzen zaizue? —proposatzen die Nurrek.


  «Zorionak zuri» abestea erabakitzen dute, abesti hori DENEK baitakite ongi, baita ingelesez ere.


  Eta funtzionatu egiten du!


  Finn leihora agertzen da. Harrituta dago, eta hunkituta, bere adiskideek abestian bere izena esan dutelako. Berak ere ezagutzen du abestia, baina irlanderaz, jakina.


  —Niretzako festa da? —galdetzen die.


  —Bai! —erantzuten dio Nurrek.

  —Eta opariak ekarri dizkizugu —gehitzen du Ainarak.


  —Baina bilatu egin behar dituzu —esaten dio Noeliak.


  —Nirea herensugearen azpian dago —esaten dio Unaik.


  —Ba nirea ederki kostatu behar zaizu aurkitzea; ongi gordeta dago —Peiok.


  Finn etxetik ateratzen da eta oparien bila hasten da. Unairena aurkitzen du lehenengoa, arrastoa eman dio-eta. Herensugearen itxura duen txirristaren azpian dago.


  Ainararena ziburu baten azpian dago.


  Noeliarena, noriako gurditxo baten barruan.


  Nurrena, zuhaitz baten atzean ezkutatuta.


  Bat aurkitzen duenean, laster-laster zabaltzen du, pozez jauzi egiten du eta itzulipurdi bat egiten du.


  Peioren oparia falta da, baina ez du aurkitzen, bila eta bila arituagatik. Gainerako lagunak ere bila ari dira, Peio ez beste guztiak; hura, berriz, barrez ari da, ezkutalekurik hoberena aurkitu duelako. Azkenean ezin du isilik egon, eta panpinen etxearen teilatua erakusten die. Tximiniaren atzean dago gordeta.


  —Horrek ez du balio! —esaten dio Finnek, protesta eginez.


  —Horrek ez du balio! —esaten dute lagunek, haiek ere protesta eginez.


  Eta Peio lurrera erortzera da, barrez.


  Ama gelan sartzen da, erretilu bete freskagarri, patata frijitu, gozoki eta indioilo-xerrazko bost ogitartekorekin.


  —Lehenengo ogitartekoak —esaten die— eta gero gozokiak.


  —Indoiolo-xerra jan eta ogia utzi daiteke? —galdetzen dio Nurrek.


  —Ez.


  Eskerrak ogitartekoak txikiak diren, bestela…


  —Ongi ari zarete pasatzen?


  Baietz erantzuten diote denek, Finnek salbu, jakina, hura geldi-geldi geratu baita, parkeko lurrean etzanda, txirristatik jauzi egin baitu eta ipurdiko ederra hartu, gainera.


  —Besterik nahi duzue? —galdetzen die amak berriro.


  —Ez, eskerrik asko —erantzuten diote bostek, oso manera finez.


  Ama begira geratzen zaie, harritu samar. Mmmm… Badarabilte zerbait esku artean. Lasaiegi daude, gauza onerako… Haurrek, ordea, irribarre egiten diote, inoiz okerrik egin izan ez balute bezala, eta ama gelatik ateratzera doa, baina atea itxi aurretik biratu egiten da. Ez dute zirkinik egin, eta irribarrez ari dira. Baina… Panpina txikia, gnomoz jantzita dagoena, ez al zegoen bada lurrean erorita? Orain herensuge itxurako txirristaren gorenean dago. Baliteke lehen ongi ez begiratu izana. Atea ixten du, eta lasai hartzen dute arnasa.


  —Ui! —esaten du Nurrek—. Ia harrapatu gaitu…


  Ezin hobeto pasatzen dute arratsaldea. Tontakeriak egiten, horixe baita gehien gustatzen zaiena; bi suge-paperak eta konfetiak botatzen dituzte, jaten dute, jolas egiten dute, izkirimiriak kontatzen dituzte, eta Finnen abestia kantatzen dute.


  —Too ra Loo raaaa, Too ra Loo raaaaaaa…


  —Nire bizitza guztian izan dudan urtebetetze-festarik onena —esaten die irlandar gnomoak—. Eta nik ere opari bat egin nahi dizuet. Zer nahi duzue?


  Bost haurrek elkarri begiratzen diote; ez dakite zer eskatu. Ez zaie ezer bururatzen. Orduan Unaik Nurri zerbait esaten dio belarrira, Nurrek Peiori esaten dio, Peiok Noeliari eta Noeliak Ainarari.


  —Edozer gauza eska genezake? —galdetzen dio Nurrek.


  —Beno… edozer gauza… edozer gauza… Ni ez naiz magoa!


  —Egin gaitzakezu txiki-txikiak atzo ni egin ninduzun bezala?


  —Hori bai!

  —Zaude, zaude —esaten dio Nurrek.


  Oheko gaueko mahaitxoa hartu eta gelako atearen aurrean jartzen du. Eta baita ikasteko erabiltzen duen mahaia ere.


  —Hala, berehala ohartuko gara, ama baldin badator —azaltzen die besteei.


  —Eta zer egin behar da orain? —galdetzen du Peiok, ez baitzegoen atzo, eta ez daki zer den txiki-txikia egite hori.


  —Itxi begiak eta zenbatu hiruraino —esaten die Finnek.


  Bat, Bi eta Hiru!


  Begiak zabaltzen dituzte. Aiba!


  Dena ikaragarria da, erraldoia.


  Baina jostailuzko parkeko jostailuak eta panpinen etxea tamaina ezin hobekoak dira. Barrez eta jostatuz txirristetatik behera jauzi egiten dute, ziburuetan ibiltzen dira, noriara igotzen dira. Finnek etxea erakutsi nahi die, eta une batez eskaileretan gora eta behera ibiltzen dira. Hain ongi inoiz ez dute pasatu!


  Amatxok, ordea, okerren bat egiten ari ote diren susmoa du, eta gelara itzultzen da. Atea zabaltzen ahalegintzen da eta ezin du.


  —Zabaldu! —esaten die oihuka—. Ez zait batere gustatzen atea itxita edukitzea.


  Amak bultzada bat ematen dio ateari, eta zabaldu egiten du. Panpinen etxetik hiru neska eta bi mutiko zalaparta batean atera eta beren betiko tamainara itzuli diren une-unean, baina… elkarren gainean erori dira. Ia txizak ihes egin die, barrearen barrez.


  —Bueno, tontoarena aski egin duzue gaurkoz —esaten die amak serio—. Hasi, bada, nahaspila hau guztia jasotzen. Ez dizuet bi aldiz esango.


  Hobe da obeditzea. Gurasoek doinu horretan hitz egiten dutenean, seinale ez daudela oso pozik. Nurren ama haserretzen bada, ez die utziko berriro etortzen, eta gaurkoa bezalako arratsalderik ez dute galdu nahi.


  Peiok, Unaik, Ainarak eta Noeliak alde egiten dutenean, gela txukun-txukun dago, jostailuak beren lekuan, konfetiak eta ogi-apurrak, denak ongi bilduta.


  —Egun ederra izan da —esaten du Nurrek, aharrausika.


  Ohe gainean etzanda dago, eta logalea du. Etxetxoa gertura ekarri du, Finn hurbil edukitzeko eta harekin hitz egin ahal izateko.


  —Ederra izan da, bai —esaten dio Finnek, bera ere ahozabalka.


  Aharrausiak aise kutsatzen dira.


  —Aizu, Nur…


  —Zer?


  —Alde egin behar dut…


  —Nora?


  —Etxera.


  Nurrek gaueko lanpara piztu eta ohe ertzean esertzen da.


  —Zure etxean zaude…


  —Nire etxera, nire herrialdera, Irlandara, esan nahi dut.


  —Ezin duzu joan, ordea!


  Elkarri begiratzen diote. Nurrek badaki Finnek arrazoia duela.


  Irlandan dago haren etxea.


  Han ditu gurasoak, aiton-amonak eta anai-arrebak.


  Eta baita lagunak ere.


  Eta haien falta sumatzen du.


  Nurri ere gauza bera gertatuko litzaioke.


  —Eta noiz alde egin behar duzu?


  —Ba… bihar. Itsasontzi bat hartu behar dut… baina lehendabizi kamoi batera igo beharko dut, portura joateko…


  —Ez kezkatu —esaten dio Nurrek, penaz—. Babari esango diot eramateko…


  —Zu zara nire lagunik onena…


  —Eta zu nire lagunik onena…


  Nurrek eskua luzatzen du, Finnek ere gauza bera egiten du, eta biak lotan geratzen dira, elkarri eskutik helduta.

  7. Finnen agurra


  Hurrengo goizean gurasoen gelara joan eta Baba esnatu, egiten du Nurrek lehenengo gauza.


  —Baba! Portura eramango nauzu? —galdetzen dio bat-batean.


  —Zer?


  Babak denbora pixka bat behar du esnatzeko.


  —Goizeko zazpiak dira… —esaten dio protesta eginez.


  —Badakit, baina sekulako eguna dago. Portura eramango nauzu?


  —Zein portura?


  Babak ez du deusik ulertzen.


  —Itsasoko portura, zein izango da, bada? Irlandarako ontziak ateratzen diren portu horretara.


  —Eta zertara nahi duzu hara joan?


  —Gaur doan lagun bat agurtu behar dudalako.


  —Zer lagun? —galdetzen dio amatxok, orduantxe esnatu baita.


  —Zuek ezagutzen ez duzuen bat.


  Nurren gurasoak haserretu egiten dira esnatu egin dituelako, baina segituan joaten zaie haserrea.


  Horrelakoak baitira, ia bera bezain bizkor haserretzen dira eta joaten zaie haserrea. Eta, kalaka ematen ez badie eta lo pixka bat gehiago egiten uzten badie, eguerdian eramango dutela agintzen diote.


  Nurrek goizeko bederatziak jo arte itxaroten du hirukiei deitzeko, eta zer gertatzen den kontatzen die. Beraiek ere gurasoek portura eraman ditzaten lortu behar dutela esaten die. Bere autoan ez dago hirurentzako lekurik. Gero Peiori deitzen dio eta gauza bera esaten dio; harentzat, ordea, badago lekua autoan.


  Lagunek portura doazen ala ez esateko deitzen dioten bitartean, Finni ekipajea prestatzen laguntzen dio.


  Iazko jaietan peluxezko hartz txiki bat erosi zuen beti zerbait irabazten duzun barraka horietako batean. Babak esaten du dirua harrika botatzea dela hori, baina berari gustatu egiten zaio zerbait irabaztea. Elastikoa, txano bat eta… bizkar-zorro gorri bat ditu! Horixe behar dute. Han sartzen dituzte urtebetetzeko opariak.


  Eta gominola batzuk, bidaiarako.


  Eta iateko kiribil batzuk.


  Eta gaztazko ogitarteko nano bat.


  Horrekin nahikoa izango duzu? —galdetzen dio Nurrek.


  —Bai, ez kezkatu…


  Finn bainatu egin da, eta aurpegia distiratsua du, uragatik eta poz-pozik dagoelako. Egun batzuk barru bere familiarekin egongo da berriro.


  —Opor ederrak izan dira —esaten dio—. Ez ditut berehalakoan ahaztuko.


  —Etorriko zara berriro egunen batean? —galdetzen dio Nurrek.


  —Bai horixe! —Finnek begi-kliska bat egiten dio, eta jarraitzen du—: Badakit bidea, gainera, eta badakizu…


  —Irlandar gnomoak ez dira inoiz galtzen! —esaten dute biek batera, eta barrez hasten dira.


  Nur pentsatzen ari da berak bakarrik joan beharko duela portura Finni agur esatera; horretan Ainarak deitzen dio, esanez gurasoek baietz esan dutela, portura eramango dituztela. Handik pixka batera Peiok deitzen dio, esanez amak baimena eman diola joateko.


  Bai ederki! Denak batera egongo dira berriro, Finni agur esateko, eta hala Nur ez da hain triste geratuko.


  Nurren gurasoek eta hirukienek une batez hitz egiten dute, autoetan sartu aurretik. Ez dute ulertzen zergatik tematzen diren hainbeste haurrak portura joaten.


  —Itsasoko museo bat edo horrelako zerbait badagoela uste dut —esaten du hirukien aitak.


  —Eta bazkaltzeko lekuak ere badaude —esaten du Babak.


  Eguraldi ona egiten du, gainera, eta portu batean gauza interesgarri pila izaten da ikusteko.


  Nurrek bere galtzarbeko poltsa polit batean sartu du Finn, motxila eta guzti. Nurrek eta Peiok irlandar gnomo bati buruz hizketan egiten dute bide guztia; berdez jantzita ibiltzen omen da, eta haurrak bera bezain txikiak bihurtzeko ahalmena omen du. Nurren gurasoek irribarre egiten dute. Nolako imajinazioa duten haur hauek!


  Portura iristen direnean, Irlandara doan eta itsasontzirik baden galdetzen dio Babak gizon bati, eta bat seinalatzen die; ikaragarria da. Albo batean letra batzuk ditu idatzita.

  —E-I-R-E —aletzen ditu letrak Unaik.

  —Zer esan nahi dut «eire»k? —galdetzen dio Nurrek Finni.


  —Irlanda, irlanderaz —erantzuten dio hark galtzarbeko poltsaren barrenetik.


  Burua ateratzen du eta hunkiturik geratzen da berriro etxera eramango duen itsasontziari begira.


  Nola sartu, ordea, inork ikusi gabe? Aurrekoan, etortzerakoan, gauez igo zen; orain ordea, egun argia da, eta edonork ikus dezake.


  —Nola igoko naiz? —galdetzen du.


  Bost lagunek korru bat egiten diote inguruan, eta buruak elkartzen dituzte, gurasoek entzun ez dezaten zer ari diren esaten.


  Oinezko zubi bat dago itsasontziaren eta moi-laren artean; baina gizon batzuk daude haren aurrean, eta marinelei baizik ez diete uzten igotzen eta jaisten. Karga-ontzi bat da, eta ez da pasaiaririk onartzen. Zubia luzea da, gainera, eta ikaragarrizko gauzak gerta daitezke Finn itsasontzira iristerako.


  Eror daiteke uretara.


  Zapaldu dezakete igotzen eta jaisten ari direnek.


  Bat-batean zubia kendu dezakete.


  Peiok ukondokada bat ematen dio Nurri, eta keinu batez sare batzuetan sartuta dauden sekulako fardel handi batzuk erakusten dizkio. Garabia batek itsasontzira jasotzen ditu.

  Poliki-poliki, inor ohartu ez dadin, fardel haietako baten ondora hurbiltzen dira. Nurrek Finn poltsatik atera eta sarearen gainean uzten du.


  —Kontuz ibili —esaten dio.


  —Ume horiek! —esaten du oihu batek—. Alde hortik.


  Jende guztia begira geratzen zaie. Gurasoak korrika joaten dira haurrengana, eta multzo hartatik urruti eramaten dituzte.


  —Oso arriskutsua da hori —esaten du Babak.


  —Oso arriskutsua! —esaten du hirukien aitak.


  —Eta non dago agur esan behar zenioten lagun hori? —galdetzen du amak.


  —Nik ez dut beste haurrik ikusten hemen inguruan —esaten du hirukien amak, ingurura begiratuz.


  Nur, Noelia, Unai, Ainara eta Peiok, ordea, ez diete entzuten.


  Garabiaren gakoak fardelari heldu dio eta airean jasotzen du. Bostek eskuak astintzen dituzte.


  —Agur, Finn! —esaten dute oihuka.


  —Agur! Agur!


  —Itzuli bizkor!


  Gurasoek harriturik begiratzen diete, eta gero fardelari begiratzen diote. Nori ari zaizkio agur esaten? Ez dute inor ikusten.


  Turuta entzuten da, eta itsasontzia, geldiro-geldiro, moilatik bereizten hasten da. Bostek eskuak astintzen eta agur esaten jarraitzen dute oraindik. Ez dago modurik haurrak handik eramateko, harik eta itsasontzia puntutxo bat besterik ez den arte, itsasoaren erdian.


  —Baina… nor zen Finn hori? —galdetzen du amatxok, berriro autoan sartu direnean.


  —Gure lagunik onena —erantzuten dio Nurrek.


  —Bai, gure lagunik onena —esaten du Peiok.


  * * *


  Aste batzuk joan dira Finnek alde egin zuenez geroztik, baina Nurrek ez du ahazten. Egunero garbitzen du panpinen etxea, berriro itzultzen bada ere prest edukitzeko, eta irlandar gnomoei buruzko liburu bat eskatu die gurasoei.


  Barre asko egiten du orrialdeak pasatu eta gnomo guztiak bizardunak eta zaharrak direla eta kapela puntazorrotz gorriak dituztela ikusten duenean. Liburua idatzi duenak ez daki, nonbait, badirela gnomo gazteak ere, bizarrik ez dutenak, eta haien kapelak berdeak direla, Irlandako belardiak bezala.


  Aitite harrituta dago. Badirudi saguak alde egin duela. Haren hotsik ez da entzuten harraska atzean, eta ez dira agertu sagar puskak edo hortzikatutako ogi puskak. Zepoak, ohol likatsuak eta bainugelako lika-zerrenda kendu egin ditu. Amama ez da itsatsita geratuko!


  —Beldurtu egingo nuen —esaten du.


  Nurrek batzuetan zabor-armairua zabaldu eta beste irlandar gnomoren bat agertu ote den begiratzen du eta galdetzen du:


  —Ba al da inor hor barruan?


  Baina ez diote erantzuten.


  Eta egun batean amatxok gutun txikitxo bat aurkitzen du gutunontzian: Kolore berdekoa da, eta Irlandako zigilua du. Norbaitek letra txukunez idatzi du:


  
    Nur


    Larrabetzu

  


  —Norena ote da? —galdetzen du amak bere baitarako.


  Nurrek, ordea, badaki norena den. Gutuna zabaldu eta argazki bat ateratzen du: Finn, aitona eta amona, gurasoak, eta anai-arrebak agertzen dira. Hark esan bezalakoxeak dira: irlandar gnomo egiazkoak.


  Eta pozez irribarre egiten du.


  Zein gauza ona den alde guztietan lagunak izatea!

